
КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№129 (25.035) 2026 гъэм жэпуэгъуэм (октябрым) и 27, гъубж И уасэр зы тумэнщТхьэмахуэм щэ къыдокI

«ЖылакIэр»
дунейпсо  утыкум

йохьэ
2-нэ нап.

Адыгэгу
зыкIуэцIылъ

тхакIуэ
4-нэ нап.

Гупсысэ
куухэр

къыщыгъэлъэгъуат
3-нэ нап.

ИнтернеткIэ Iэ тевдзэ
«Адыгэ псалъэм» иджы унэм 

фыщIэсуи Iэ тев дзэ  хъунущ. 
Абы папщIэ  фи  те лефонхэм я 
каме рэр  мы QR-кодым тевгъа-
псэу абы къыфхуигъэлъагъуэ 
ссылкэм фрикIуэн хуейуэ аращ.

Къэбэрдей-Балъкъэр Республикэм и республикэ
бюджетыр 2026 гъэм и япэ илъэс ныкъуэм гъэзэщIа

зэрыхъуам теухуауэ Къэбэрдей-Балъкъэр
Республикэм и Правительствэм и отчетым и IуэхукIэ

Къэбэрдей-Балъкъэр Республикэм
и Парламентым и Унафэ

Къэбэрдей-Балъкъэр Республикэм и республикэ бюд-
жетыр 2026 гъэм и япэ илъэс ныкъуэм гъэзэщIа зэры-
хъуам и IуэхукIэ Къэбэрдей-Балъкъэр Республикэм и 
Правительствэм ищIа отчетым хэплъауэ, Къэбэрдей- 
Балъкъэр Республикэм и Парламентым къегъэлъагъуэ 
хэхъуэхэмкIэ сом мелуан 72333,2-рэ хъун хуей илъэс 
планыр сом мелуан 35934,2-кIэ, е илъэс планым те-
щIыхьауэ процент 49,7-кIэ, абыхэм ящыщу федеральнэ 
бюджетым къыхэкI финанс дэIэпыкъуныгъэхэр къэмы-
лъытауэ, илъэсым тещIыхьауэ яубзыхуамкIэ сом мелуан 
25008,7-рэ хъун хуейр сом мелуан 12749,8-кIэ е процент 
51,0-кIэ гъэзэщIа зэрыхъуар. Ямыпшыныжыну къаIэ-
рыхьэ хэхъуэхэмкIэ планыр процент 49,0-кIэ, нэгъуэщIу 
жыпIэмэ, сом мелуан 23184,2-кIэ ягъэзэщIащ. Къэбэр-
дей-Балъкъэр Республикэм и республикэ бюджетыр 
хэщIхэмкIэ сом мелуан 35236,3-кIэ, нэгъуэщIу жыпIэмэ, 
процент 45,9-кIэ ягъэзэщIащ, абыхэм япкъ иткIэ отчет 
лъэхъэнэм къриубыдэу профицитыр сом мелуан 697,7-рэ 
мэхъу.

ИщхьэкIэ къыщыдгъэлъэгъуахэм япкъ иткIэ, Къэбэр-
дей-Балъкъэр Республикэм и Парламентым унафэ ещI:

Къэбэрдей-Балъкъэр Республикэм и республикэ бюд-
жетыр 2026 гъэм и япэ илъэс ныкъуэм гъэзэщIа зэры-
хъуам и IуэхукIэ Къэбэрдей-Балъкъэр Республикэм и 
Правительствэм и отчетыр къэлъытэн.

Къэбэрдей-Балъкъэр Республикэм и
Парламентым и УнафэщI                 ЕГОРОВЭ Татьянэ.

Налшык къалэ
2026 гъэм жэпуэгъуэм и 22-м
№353-П-П

Къэбэрдей-Балъкъэрым и мэкъумэшыщIэхэр бжьыхьэсэм 
яужь итщ мы зэманым. Республикэм и район администрацэхэм 
АПК-мкIэ я управленэхэм къызэратамкIэ, мы гъэм бжьыхьэсэр 
зытращIэну хухаха гектар мин 60-м нэблагъэм щыщу гектар мин 
35,5-м нобэкIэ ар трасащ. 

ЗЭПЭЩХЬЭХУЭУ къэдгъэлъагъуэмэ, абы щыщу щIы нэхъыбэ зра-
гъэубыдар гуэдзырщ - гектар мин 14. Хьэр зытращIар гектар мин 
12,5-рэ мэхъу, рапсыр - гектар мини 9-м ноблагъэ.

Дунейм нобэ и щытыкIэмрэ бжьыхьэсэр ныкъусаныгъэншэу ира-
гъэкIуэкIын, ар и пIалъэм зэфIагъэкIын папщIэ мэкъумэшыщIэхэр 
зыхуей-зыхуэфIхэмкIэ ирикъуу къызэрызэгъэпэщамрэ я фIыгъэкIэ 
лэжьыгъэр нэхъ псынщIэу мэкIуатэ, щыжаIащ КъБР-м Мэкъумэш хо-
зяйствэмкIэ и министерствэм. 

БОРИЙ  Ратмир.

КъБР-м и хирургие центрым и дохутырхэм ирагъэкIуэкIащ 
жьэжьей лъынтхуэхэм епха операцэ гугъу дыдэ. Апхуэдэ опе-
рацэ КИФЩI-м япэу щащIауэ аращ.

ИЛЪЭС 29-рэ зи ныбжь цIыхухъум и бгыр узу дохутырхэм захуи-
гъэзащ. Къэпщытэныгъэхэм къагъэлъэгъуащ сантиметри 3-м 
нэс зи инагъ аневризмэр, зэпычынкIэ шынагъуэ щыIэу. Iэмал 
зэхуэмыдэхэр къагъэсэбэпурэ операцэр ирагъэкIуэкIащ. Доху-
тырхэр зыпэрыува Iуэху гугъум фIы дыдэу пэлъэщащ: лъыр 
тэмэму зэрагъэкIуэжащ, нэхъыщхьэращи, жьэжьейр яхъумащ. 
Операцэ ящIар тыншу икIи псынщIэу зэфIэувэжащ икIи тхьэма-
хуэ дэкIри, сымаджэщым щIатхыкIыжащ.

Къэбэрдей-Балъкъэрым узыншагъэр хъумэнымкIэ и IэнатIэм 
зыужьыныгъэфIхэр зэриIэм и фIыгъэкIэ щIыналъэм операцэ 
гугъу дыдэхэр щрагъэкIуэкI хъуащ – иджы сымаджэхэм къэра-
лым и медицинэ центр инхэм зыхуагъэзэн хуейкъым.

ТХЬЭХУЩЫНЭ Ланэ.

КъБР-м и Iэтащхьэ КIуэкIуэ Казбек и интернет на-
пэкIуэцIым хъуэхъу дахэкIэ защыхуигъэзащ жэпуэ-
гъуэм и иужьрей тхьэмахуэм зи IэщIагъэм и махуэр 
зыгъэлъапIэ гублащхьэдэсхэм. 

«НОБЭ я махуэшхуэр ягъэлъапIэ автомобилхэм, къа-
лэм цIыху къыщезышэкI транспортым дэс гублащхьэ-
дэсхэм, а IэщIагъэр зезыхьэм и ветеранхэм. ЩIыналъэр 
зыхуей хуэзэныр куэдкIэ зэлъыта мы лэжьыгъэм хэпщIа 
псоми сигуми си псэми къабгъэдэкIыу сохъуэхъу. А IэщIа-
гъэлIхэм я фIыгъэщ автомобилхэмрэ къалэм щызекIуэ 
транспортымрэ я лэжьыгъэр къызыхуэтыншэу зэтеубла 
зэрыхъуар. 

Республикэм и экономикэм и Iыхьэхэр транспортым 
зэрепх. Апхуэдэу санкцэ гуащIэ ди къэралым къызэрыра-
щIылIам щхьэкIэ къэмынэу, транспортым и инфраструк-
турэр кIуэ пэтми йофIакIуэ. 

Къэралым и унафэр зезыгъакIуэхэм ялъэкI къагъанэр-
къым хьэлъэзешэ машинэхэри цIыху къезышэкIхэри нэ-
хъыбэ ящIын папщIэ, цIыхухэри щIыналъэхэри тыншу 
зэлъэIэсын хуэдэу. 

Иджырей транспорт системэм кIуэ пэтми IэмэпсымэщIэ 
нэхъыбэ къыхохьэ, ар акъылкIэ зэлэжьын хуейхэм яхохьэ. 
Бжыгъэр и лъабжьэу ди къэралми хамэ щIыналъэхэми 
къыщыщIагъэкI Iэмэпсымэхэм я фIыгъэкIэ, гъуэгум ма-
шинэхэр щызегъэкIуэныр, хьэлъэ къешэкIыныр, цIыхухэр 
шынагъуэншэу здэкIуэм нэгъэсыныр нэхъ тынш мэхъу. 

Автомобилхэми, къалэм дэт транспортыр зезыгъакIуэ-
ми я лэжьыгъэр цIыхухэм епхащ, абы нэхърэ нэхъ лъапIэ 
зыри щыIэкъым. 

Я лэжьыгъэм и хъер ялъагъурэ узыншагъэ быдэрэ яIэу 
дяпэкIи лэжьэну сохъуэхъу махуэшхуэр зыгъэлъапIэхэм. 
НэхъыфIу щыIэр къывэхъулIэну си гуапэщ», - жиIащ 
КIуэкIуэ Казбек.

Гъуэгу тетхэм я махуэшхуэр ягъэлъэпIащ

Лэжьыгъэхэм йоужьэрэкIУзыфэ шынагъуэм щахъумащ

Къэбэрдей-Балъкъэрым и 
Шэрэдж районым щекIуэ-
кIащ Зэрэгъыж къуажэр 
къызэрыунэхурэ илъэси 100 
зэрырикъум теухуа Iуэхухэр. 

ЖЫЛЭР къыщыунэхуар 
 хуахь 1925 - 1926 гъэхэм Жан-
хъуэтхьэблэ (иджы Псыгуэн-
су) адыгэ къуажэжьым щIыр 
яхуримыкъуж хъууэ, унагъуэ 
230-рэ къыдэIэпхъукIыу аб-
деж щыщетIысэхам. Къуажэр 
зэфIэувауэ къалъытэ 1926 
гъэм фокIадэм и 16-м, 
Къэбэрдей-Балъкъэр щIына-
лъэм и  ЦИК-м и Президиу-
мым къуа жэ совет къызэ-
гъэпэщыным теухуауэ уна-
фэр къыщищта махуэм. 

Зэрэгъыжым и махуэшхуэр 
даIэтыну хьэщIэ лъапIэхэр 
еблэгъат. Жылэм ехъуэхъуа-
хэм ящыщщ КъБР-м и Парла-
ментым и УнафэщI Егоровэ 
Татьянэрэ абы и къуэдзэ 
 Къардэн Муратрэ. 

КъБР-м и Правительствэм 
и УнафэщIым и къуэдзэ Хъу-
бий Марат къеджащ КъБР-м 
и Iэтащхьэ КIуэкIуэ Казбек и 
хъуэхъу тхыгъэм. КъБР-м и 
хабзэубзыху IуэхущIапIэм и 
УнафэщIым и фIэхъус пса-
лъэм къыщыхигъэщащ илъэ-
си 100-р ныбжьыфI зэрыхъур, 
ауэ ар махуэшхуэ къудейуэ 
щымыту, цIыхухэм я къекIуэ-
кIыкIам, я ехъулIэныгъэхэм я 
тхыдэшхуэу къызэрилъытэр. 

- Илъэс блэкIахэм къриу-
быдэу Зэрэгъыжым къикIуащ 
гъуэгуанэ мытынш икIи щIыхь 
зыпылъ: мыбдеж хабзэфIхэр, 

псэукIэ дахэр щызэфIэуващ, 
зи щIыналъэмрэ Хэкумрэ 
фIыуэ зылъагъу щIэблэ ща-
пIащ. Абы и щIыIужкIэ, узэры-
гушхуэнщ ди Къэбэрдей- 
Балъкъэрым и мызакъуэу, 
къэрал псом зи цIэр фIыкIэ 
щызыгъэIуа цIыхухэр Зэрэ-
гъыж къызэрыдэкIар. Абыхэм 
я ехъулIэныгъэхэр Урысейм и 
тхыдэ щIэин къулейм и зы 
Iыхьэ зэрыхъурэ куэд щIащ. 
Апхуэдэщ дирижёр цIэрыIуэ, 
гъуазджэ лъагэм и дамыгъэ 
хъуа Темыркъан Юрэ, зи Iэда-
къэщIэкIхэмкIэ лъэпкъ щэн-
хабзэр къулей зыщIа IутIыж 
Борис, алыдж-урым бэнэ-
кIэмкIэ Олимп чемпион хъуа 
Къардэн Мурат, нэгъуэщI-
хэри. Ноби а хабзэм екIуу 
пывощэ: районым и гъащIэм 
жыджэру фыхэтщ, къуажэм 
зывогъэужь, щIэблэм гулъы-
тэ щхьэхуэ яхувощI, - жиIащ 
Егоровэ Татьянэ. 

Абы къыхигъэщащ илъэси 
100 махуэшхуэм зэхъуэкIыны-
гъэфIхэмрэ ехъулIэныгъэщIэ-
хэмрэ къыдэкIуэну зэрыщы-
гугъри. «Унагъуэ къэс тыншы-
гъуэрэ зэгурыIуэрэ щытеп-
щэу, щIалэгъуалэр ефIа кIуэу, 
нэхъыжьхэм гулъытэрэ пщIэ-
рэ ягъуэту фыпсэуну сыныво-
хъуэхъу. Ди республикэ те-
лъыджэм хыхьэ мы щIына-

лъэ дахэм адэкIи зиужьу, 
фIыгъуэрэ угъурлыгъэрэ щы-
куэду щрет. Узыншагъэ быдэ, 
насып, ехъулIэныгъэ фиIэну, 
пщэдейрей махуэм фIыкIэ 
фыхуэплъэу фыпсэуну къуа-
жэдэс псоми сыныво-

хъуэхъу!» - дыщIигъуащ Его-
ровэм.

Илъэс куэд лъандэрэ 
хьэлэлу зэрылажьэмрэ Зэрэ-
гъыж къуажэм и зыужьыны-
гъэм хэлъхьэныгъэфI зэры-
хуащIымрэ папщIэ, КъБР-м и 

Парламентым и ЩIыхь 
тхылъхэр Егоровэ Татьянэ 
яритащ Зэрэгъыж къуажэм 
IутIыж Борис и цIэр зэрихьэу 
дэт курыт еджапIэм физи-
кэмкIэ и егъэджакIуэ Сэбан 
Хьэсэнрэ «Кавказ Ищхъэрэ- 
Къэббалъкъэнерго Россети» 
ПАО-м и къудамэм и цен-
трым и унафэщI-оперативно-
технологие IуэхухэмкIэ инже-
нер нэхъыщхьэм и къуэдзэ 
Темыркъан Аслъэнрэ. 

КъБР-м и Парламентым и 
УнафэщIым и ФIыщIэ тхы-
лъыр хуагъэфэщащ педаго-
гикэ щIэныгъэхэмкIэ канди-
дат, Бэрбэч ХьэтIутIэ и цIэр 
зезыхьэ КъБКъУ-м и доцент, 
КъБР-м егъэджэныгъэмкIэ 
щIыхь зиIэ и лэжьакIуэ, педа-
гогикэ щIэныгъэмкIэ и отлич-
ник Къардэн Мае, физико-
математикэ щIэныгъэхэмкIэ 
доктор, профессор, Матема-
тикэмрэ естественнэ щIэны-
гъэхэмкIэ институтым и ка-
федрэм и щIэныгъэ унафэщI, 
КъБР-м щIэныгъэмкIэ щIыхь 
зиIэ и лэжьакIуэ Журт Арчыл, 
Зэрэгъыж и курыт еджапIэм 
школ кIуэгъуэ ныбжьым 
нэмысахэм папщIэ и къуда-
мэм и гъэсакIуэ нэхъыжь 
ШэрIужь Риммэ.

Къуажэдэсхэм хъуэхъукIэ 
зыхуагъэзащ Шэрэдж муни-

ципальнэ районым и щIыпIэ 
администрацэм и Iэтащхьэ 
Кульбаев Алан, республикэм 
и министерствэхэм, Аруан, 
Дзэлыкъуэ, Тэрч муници-
пальнэ районхэм я лIы кIуэ-
хэм, нэхъыжьхэм.

Махуэшхуэм щагъэлъэпIащ 
лэжьыгъэм и ветеранхэр, уна-
гъуэшхуэхэр, апхуэдэуи Зэрэ-
гъыж къуажэм зегъэу жьы-
ным хэлъхьэныгъэфI хуэзы-
щIахэр. КъэфакIуэ, уэрэд жы-
Iа кIуэ гупхэм махуэр ягъэ   дэ-
хащ. Курыт еджапIэм къы-
щызэрагъэпэщащ «Къуа жэм 
и тхыдэр цIыхухэмрэ Iуэхугъуэ 
нэхъыщхьэхэмрэ епхауэ» зы-
фIаща гъэлъэгъуэныгъэр. 
Абы щызэхуэхьэсащ жы  лэр 
зэрызэфIэува, зэрызиу жьа 
щIыкIэр къэзыIуатэ архив 
сурэтхэмрэ тхыгъэ хэм рэ.

Гъэлъэгъуэныгъэ щхьэхуэ 
траухуат пасэрей хьэпшып-
хэм, лъэпкъ фащэм, щIым, 
нэгъуэщI Iуэхухэм епхауэ 
лажьэхэм я ехъулIэныгъэхэм. 
ХьэщIэхэмрэ къуажэдэсхэмрэ 
лъэпкъ шхыныгъуэхэмкIэ 
ягъэ фIащ. КъищынэмыщIа-
уэ, спорт джэгукIэ зэхуэмы-
дэхэмрэ зэпеуэ зэмылIэужьы-
гъуэхэмрэ зэхэтащ. Ма-
хуэшхуэм и кIэухыу ягъэлъэ-
гъуащ «Гъагъэ, си къуажэ 
дахэ» пшыхь гукъинэжыр. 

Зэрэгъыжым и махуэшхуэм 
наIуэ тщищIащ: къуажэми 
тхыдэми Iуэхугъуэ дахэхэр 
къыхэхъуэу, псынщIэу зиу-
жьу, и етIуанэ лIэщIыгъуэм 
фIэщхъуныгъэ хэлъу зэры-
хыхьэр.

Зэрэгъыж  и  лIэщIыгъуэр

Сабийхэмрэ щIалэгъуалэмрэ творчествэмкIэ я унэм 
«БиоКванториУм» щIэныгъэ-къэхутэныгъэ клубым 
лэжьэн щыщIидзащ. Ар «Росмолодежь. Грантхэр» зэ-
пеуэм къыщахьа текIуэныгъэм и фIыгъэкIэ ягъэзащIэ 
проект гъэщIэгъуэнщ икIи щхьэпэщ. Ар зэхигъэуващ 
Налшык къалэ администрацэм и деж щыIэ ЩIалэгъуа-
лэ советым хэт Жидков Руслан.

«БиоКванториУм»-р гъэунэхуныгъэ щрагъэкIуэкI «уты-
кущ», абдеж еджакIуэхэм щIэныгъэм щаIэ зэфIэкIыр ща-
гъэунэху, я акъылым къытехуэ ныбжьыщIэхэм псалъэ-
макъ гъэщIэгъуэнхэр щыдрагъэкIуэкI.

НыбжьыщIэхэм ядж узыншагъэм и щытыкIэр къызэра-
пщытэ Iэмалхэр, лабораторэ къэхутэныгъэхэр ирагъэ-
кIуэкI. Проектыр зэхэтщ программэ зыбжанэу: «Биология 
разума», «Пульс», «Нейро-Кардио хаб», «Нейрон», «Оку-
лус», «Капсула знаний». Абыхэм ящыщ дэтхэнэми 
еджакIуэм къыщещIэ цIыху Iэпкълъэпкъым зэхэлъыкIэм 
теухуауэ щIэ гуэр. «БиоКванториУм» щIэныгъэ-къэхутэны-
гъэ клубым йокIуалIэ ныбжьыщIи 100-м щIигъу.

«Къыхэзгъэщыну сыхуейщ ди сабийхэр щIэныгъэ 
унэтIыныгъэхэм зэрыдахьэхыр. Къэбэрдей-Балъкъэрым 
«Егъэджэныгъэ» лъэпкъ проектым хыхьэу «Кванториум» 
школ технопаркыу 5 къыщызэIуахащ. Апхуэдэ зыщ «Ды-
гъафIэ къалэм» и мобильнэ технопаркыр. Абыхэм къа-
лэхэм, къуажэхэм щыщ еджакIуэ мини 7-м щIигъум щIэр 
къахутэфу, къащIэфу, къагупсысыфу зыщрагъасэ. Ахэр 
гупжьей къызэрыгуэкIкъым. «Кванториум»-м сабийхэм 
къыщагъэсэбэп фIагъышхуэ зиIэ иджырей технологие 
Iэмэпсымэхэр, инженер проектхэр щагъэзащIэ, абы 
къыщызэрагъэпэщ зэпеуэхэм я зэфIэкI щагъэлъагъуэ. 
ИужькIэ ар сэбэп къахуохъуж егупсысауэ IэщIагъэ яхуэ-
хъуныр къыхахынымкIэ. Шэч къытесхьэркъым «БиоКван-
ториУм»-р а унэтIыныгъэм хэзыгъахъуэ лъэбакъуэщIэу 
зэрыщытынум, щIэныгъэлI хъуну хуейхэми ар куэдкIэ 
 къазэрыхуэщхьэпынум. НыбжьыщIэхэм ехъулIэныгъэхэр 
яIэну сохъуэхъу!» - жиIащ КъБР-м и Iэтащхьэ КIуэкIуэ Каз-
бек, зэхуэсым хэтхэм защыхуигъазэм.

Дунейм
щыхъыбархэр

Зым ищIэр щэхущи, 
тIум ящIэр нахуэщ.

Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

Япэм щымыIа
бжыгъэхэр

2026 гъэм и щIышылэм - фо-
кIадэм Къэбэрдей-Балъкъэрым 
 туристу мелуан 1,561-рэ къэкIуащ. 
Нэгъабэрей бжыгъэхэм нэхърэ 
процент 1,5-кIэ нэхъыбэщ ар. 
 Къапщытэж пIалъэм къриубы-   
дэу хьэ щIэ нэхъыбэ здэщыIар 
Шэджэм районырщ. Абы зыщы-
зыгъэпсэ хуахэм, зыщызып-
лъыхьахэм я бжыгъэм процент 
20-кIэ хэхъуащ. Абы къыкIэлъы-
кIуэ Дзэлыкъуэ щIыналъэм щыIа 
туристхэм я бжыгъэр проценти 
4,5-рэ нэхъыбэ хъуащ. 

КЪИЩЫНЭМЫЩIАУЭ, туристхэр 
щыкуэдщ псы хущхъуэхэр къыз-
дыщыщIэж щIыпIэхэм, псалъэм па-
пщIэ, «Янтарнэ», «Джэдыкъуэ» зы-
гъэпсэхупIэхэм хуэдэхэм. 

Мыдрейуэ, Налшык къалэм къа-
кIуэ зыплъыхьакIуэхэм я бжыгъэми 
илъэс къэс къыхэхъуэ зэпытщ. Жы-
пIэнурамэ, 2025 гъэм ди къалащ-
хьэм щыIа туристхэм я бжыгъэм 
елъытауэ мы гъэм ар процент 41,5-
кIэ нэхъыбэ хъуащ. Апхуэдэуи 
 Iуащхьэмахуэ лъапи хьэщIэхэм сыт 
хуэдэ зэмани я кIуапIэщ, мы гъэм 
зэрыщIидзэрэ абы щыIащ туристу 
мин 947-рэ. 

Къэбэрдей-Балъкъэрым зыщызы-
гъэпсэхуну, зыщызыплъыхьыну 
 къакIуэхэм я бжыгъэм къыщIыхэ-
хъуэм я фIыгъэ куэд хэлъщ щIы-
налъэм и турист, къалэ инфра-
структурэхэр зэрырагъэфакIуэм, 
абыхэм зэрызрагъэужьым, щалэжь 
Iуэ хутхьэбзэхэм фIагъ лъагэ 

Къэбэрдей-Балъкъэр Республикэм Бжыгъэхэр зи лъабжьэ зыужьыныгъэмкIэ, 
связымрэ цIыхубэ зэпыщIэныгъэхэмкIэ и министерствэм, «КъБР-Медиа» къэрал кIэ-
зонэ IуэхущIапIэм, КъБР-м и Журналистхэм я зэгухьэныгъэм, «Горянка», «Кабардино-
Балкарская правда», «Адыгэ псалъэ», «Заман», «Советская молодежь» газетхэм, «Ли-
тературная Кабардино-Балкария», «Iуащхьэмахуэ», «Минги Тау», «Солнышко», «Нур», 
«Нюр» журналхэм, «Къэбэрдей-Балъкъэр» ВТК-м, «Къэбэрдей-Балъкъэр» республикэ 
хъыбарегъащIэ агентствэм, «Эльбрус» тхылъ тедзапIэм я лэжьакIуэхэр «Горянка» га-
зетым жэуап зыхь и секретарь КъарэцIыкIу ФатIимэ Билал и пхъум хуо гузавэ абы 
и адэ КъарэцIыкIу Билал Хьэзиз и къуэр дунейм зэрехыжам къыхэкIыу.

КъухьэпIэ Кавказым хы 
ФIыцIэмкIэ гъэза и 
ныджэ цIыкIухэм ящыщу 
Кхъуэ лоухъуэ (Колихо) 
жыхуа Iэм (ТIуапсы къа-
лэм и Iэ хэлъахэщ) къы-
щешха гъатхэ уэшхым 
 гуилъэсыкIа щIы щхьэ-
фэм и лъабжьэм щIэ лъу 
къыщалъэгъуащ алъан-
дэрэ щыIащымыIами зы-
хамыщIыкIа испы унэ те-
лъыджэ.

САНКТ-ПЕТЕРБУРГ къи-
кIауэ, ТIуапсы и Iэгъуэбла-
гъэм археологие щIытIхэр 
щезыгъэкIуэкI IэщIагъэлI-
хэм я деж къыIухьат а 
щIы пIэм пэгъунэгъуу щыс 
 Агуий-Шапсыгъ жылэм 
дэс Махуэджэл (Мафагел) 
Дамир. ЗэрыжиIамкIэ, 
Кхъуэ лоухъуэ псыр щежэх 
ны джэм ар щрихьэлIащ 
абы ипэкIэ зэи ямылъэ-
гъуа испы унэ гъэщIэгъуэн 
гуэрым. ЩIалэм къаж-
риIам щIэ дэIуа IэщIа-
гъэлIхэр, замыгъэгувэу, зи 
гугъу ищIа а щIыпIэм 
нызэрыхьэсащ: хъун щIа-
кIуэхэр зылъэмыIэса испы 
унэ къагъуэтыныр архео-
лог куэдым я хъуэпса-
пIэщ.

Махуэджэлыр зэры мы-
щIэкIэ Кхъуэлоухъуэ деж 
зыщыхуэза испы унэжь 
зэтракъутэну зыхунэмы-
сам и кIуэцIым архео-

Гу зылъитэ куэдым щIэныгъэ и 
лъэныкъуэкIэ захуэу, жьэнахуэу 
тепсэлъыхьыф-тетхыхьыфхэм, ар 
екIуу зэпкърызыхыфхэм ящыщ 
зыщ филологие щIэныгъэхэмкIэ 
кандидат, Къэбэрдей-Балъкъэр 
къэрал университетым и доцент 
Абазэ Албэч. Иджыблагъэ абы ре-
дакцэм къытхуигъэхьащ зы тхыгъэ 
щIагъуэ, ар зытеухуам и Iэда-
къэщIэкI зы Iуэтэжи щIыгъуу. Тыр-
кум щыпсэу тхакIуэ КIэрэф Эрол и 
гуащIэмрэ и гъащIэмрэ, зи гугъу 
тщIы лэжьыгъэм гъэхуауэ тепсэ-
лъыхь тхыгъэр нобэ тыдодзэ. Макъ-
кIэ трегъэтхауэ фIэкIа щымыIа «На-
нэ цIыкIу» Iуэтэжыр Албэч трит-
хыкIыжащи, зэгуэр абыи гъуэгу 
 игъуэтыну ди гуапэщ. 

«ЦIыхухэм пщIэнтIэпсымэ,
ятIэмэ дахэ къакIирихт.

Бзэ, хабзэ, щэн, нэмыс
гугъу ящI зэпытт.

ПщIэ зыхуумыщIыфын хуэдиз щIэин
 къытхуагъэнат.

Иджы дэ, щIэиншхыжьхэм,
тIэщIошхыхь 

МащIэ-мащIэурэ а щIэин лъапIэр...» 
КIэрэф Эрол

КІЭРЭФ Эрол 1953 гъэм Тырку Рес-
пуб ликэм и Къайсэр къалэм къепха 
Узун-Яйла жылагъуэбэхэм хыхьэ Ени-
яссипинар (Жаныкъуей) къуажэм 
къы щальхуащ. ПэщІэдзэ еджапІэр и 
къуажэм, курыт еджапIэмрэ ли-
цеймрэ - Къайсэр къалэм къыщиуха 
нэужь, Анкара къалэм агроном щIэ-
ныгъэ щызригъэгъуэтащ. Пенсэ 
кІуэхукIэ пхъэщІапІэ иIащ.

Эрол унагъуэшхуэм къыщыхъуащ, 
ахэр задэлъхузэшыпхъуу блы мэхъу. 
Я унагъуэм и хьэщІэщыбжэр Іухауэ 
зэрыщытам и фIыщIэкIэ, и нэгу куэд 
щIэкIащ, куэди зэхихащ адыгэ лъэп-
къымрэ адыгэ хабзэмрэ теухуауэ. 
Ахэр игъэлъапІэу нобэр къыздэсым 
игу илъщ, икIи хъугъуэфIыгъуэшхуэу 
тхакIуэм ди зэманым къихьэсащ.

2016 гъэм тыркубзэкIэ кьыдэкIащ 
«Хьэ щІэщ хъыбархэр» зыфIища 
тхылъыр. ЩІэупщIэ зэриIэм къы хэ-
кIыу, ар тхуэнейрэ къыдагъэкIыжащ. 
2018 гъэм «Хъыджэбз хьэщIэхэр» зы-
фIища нэгъуэщІ зы лэжыгъэшхуи ду-
нейм къытехьащ. Сэ нобэ и гугъу 
сщIыну сыхуейщ Эрол «Нанэ цIыкIу» 
зыфIища и новеллэм. 

Мы тхыгъэ щIэщыгъуэр теухуащ 
Тыркум щыпсэу адыгэ нанэ цIыкIум 
и щхьэ кърикIуа зы Iуэхум. Япэ на-
пэкIуэцIхэм къызэрыхэщымкIэ, Нанэ 
цIыкIу и Iуэхухэр Iейкъым: къуищрэ 
ны сищрэ иIэщ, хъарзынэу мэпсэу. 
Мэл, Iэщ, джэдкъаз я куэдщ, зыхуей 
ягъуэт. Нанэ цIыху гуапэщ, щабэщ, 
цIыхухэм сэбэп зэрахуэхъуным яужь 
итщ. Псалъэ lей жиIауэ игъащIэм зэ-
хахакъыми, къуажэдэсхэм фIыуэ 
 къалъагъу, пщIэшхуэ къыхуащI. Абы 
и къуэ БаIудин я жылэм дэт пэщIэ-
дзэ еджапIэр къэзыуха и къуитIым я 
щIэ ныгъэм хигъэхъуэну, къалэм 
щригъэджэну мурад ищIат. Ауэ, абы-
хэм якIэлъыплъыну, Нанэ цIыкIуи 
ямы гъусэу хъунутэкъым. Зэрыкъуа-
жэу ахэр ирагъажьэ, кIэлъокIуатэ. 
Псоми къалэм здахьыну гуэрхэр къы-
хуахь, къыхуаший, къохъуэхъухэр. 
Мыбде жым адыгэхэр зэрызэрыIы-
гъым, фIыуэ зэрызэрылъагъум гу 
 лъумытэу къа нэркъым. 

ЗыхущIэкъур
мамырыгъэщ

УФ-м и Президент Путин Вла-
димир жиIащ Урысейр, Укра-
инэр, США-р зыхэт лъэныкъуищ 
зэп сэ лъэныгъэщIэхэм я къа-
лэныр зэ ны къуэкъур зи яку 
къыдэхъуа къэралитIым къэ-
кIуэнум я шынагъуэншагъэр 
къы зэгъэпэ щы нымкIэ зэгуры-
Iуэ ныгъэхэр зэ щIылIэнрауэ 
зэрыщытыр.

«ДЭ дыхьэзырщ лъэныкъуищ 
зэпсэлъэныгъэхэм пытщэжыным, 
- жиIащ къэралым и УнафэщIым, 
- пIалъэ гуэрым тещIыхьауэ мы-
хъуу, зэман кIыхькIэ мамыр зэ-
гурыIуэныгъэхэр зэрызэт щIы-
лIэным теухуа зэгурыIуэныгъэм 
къеувалIэмэ».

Урысейм и Президентым и 
дэIэпыкъуэгъу Ушаков Юрий къы-
хигъэщащ къэралищыр зыхэт 
зэпсэлъэныгъэхэр щрагъэкIуэкIы-
ну зэхыхьэщIэр Хьэрып Эмират 
Зэгуэтхэм я къалащхьэ Абу-Даби 
щэкIуэгъуэ мазэм щызэхэтынкIэ 
зэрыхъунур.

Ерыскъы пщтыркIэ
къызэрагъэпэщ

Урысейм и курыт школхэм я 
класс нэхъыщIэхэм щеджэ псо-
ри пщIэншэу ерыскъы пщтыр-
кIэ  къызэрагъэпэщ. Абы па-
пщIэ зы хуеину псомкIи яузэдащ 
пщэ фIа пIэхэри шхапIэхэри.

«АПХУЭДЭ лэжьыгъэхэр що-
кIуэкI къэралым и щIыналъэ щIэ-
хэми. Къапщтэмэ, Херсон, Запо-
рожье областхэр иджыпсту жы-
джэру зэфIагъэувэж, Урысейм и 
Правительствэм абы щегъэзащIэ 
зыу жьыныгъэмкIэ программэ 
зэхэт. Абы хохьэ ерыскъыхэкIхэр 
зэр ахъумэ техникэр къэгъэ щIэ-
рэщIэжыныр, егъэджэныгъэ 
 Iуэ хущIапIэхэм шхын пщтыр ща-
гъэ хьэзыру Iуэхур зэтеублэныр. 
Унафэ къэтщтащ а щIыналъэхэм 
Iуэхум текIуэдэну мылъкур яхухэт-
хыну», - жиIащ Правительствэм 
и Уна фэщI Мишустин Михаил.

Премьер-министрым къыхигъэ-
щащ а ахъшэмкIэ школ, сабий 
сад 50-м я пщэфIапIэхэр зыхуэны-
къуэ хьэпшыпу 800-м нэблагъэ 
къызэращэхуфынур.

Жэпуэгъуэм и 27,
гъубж

Аудиовизуальнэ щIэиныр хъу-
мэным и дунейпсо махуэщ

Гимнастикэм и дунейпсо ма-
хуэщ

1940 гъэм Налшык къыщызэIуа-
хащ Къэбэрдей, Балъкъэр драмэ 
театрхэр.

1951 гъэм лышх узыфэм ебэ ны-
ным япэ дыдэу къыхуагъэсэбэ-
пащ радиацэ бзийхэр.

1942 гъэм къалъхуащ тхакIуэ, 
жур налист Къамбий Джэфар.

Дунейм и щытыкIэнур

«pogoda.yandex.ru» сайтым 
зэритымкIэ, республикэм уфауэ 
щы щытынущ.  Хуабэр ма-
хуэм   градус 13 - 14, жэщым гра-
дуси 9 - 10 щыхъунущ.

Жэпуэгъуэм и 28,
бэрэжьей

Анимацэм и дунейпсо махуэщ
УФ-м и Дзэ-Хьэуа Къарухэм я 

дзэ авиацэм и махуэщ
Урысей Федерацэм щагъэлъа-

пIэ анэшхуэхэмрэ адэшхуэхэмрэ 
я махуэр

1900 гъэм къалъхуащ къэбэр-
дей литературэм и лъабжьэр зы-
гъэтIылъа икIи и классик 
ЩоджэнцIыкIу Алий.

1952 гъэм къалъхуащ юридиче-
скэ щIэныгъэхэмкIэ доктор, 
 ЩIДАА-м и академик Мысро къуэ 
Замир.

1964 гъэм къалъхуащ къэрал 
политикэ лэжьакIуэ, КъШР-м 
къэрал къулыкъур зехьэнымкIэ 
щIыхь зиIэ и лэжьакIуэ Астэжь 
Франческэ.

Дунейм и щытыкIэнур

«pogoda.yandex.ru» сайтым 
зэритымкIэ, республикэм уфауэ 
щыщытынущ. Хуабэр махуэм гра-
дус 12 - 14, жэщым градуси 9 - 
10 щыхъунущ. 

КЪЫТХЭХЪУАЩ
Дыгъуасэ Къэбэрдей-Балъкъэ-

рым къыщалъхуащ сабий 13. 
Абыхэм ящыщу 7-р хъыджэбз 
цIы кIущ, 6-р щIалэщ. 

Жэпуэгъуэм зэрыщIидзэрэ 
щIы налъэм дунейм къыщыте-
хьащ сабий 562-рэ, илъэсым и 
пэщIэдзэм щегъэжьауэ 7125-рэ.

Ди щIыналъэр зэрыпагэ, и 
къэхутэныгъэ телъыджэхэм-
кIэ зи цIэр ину зыгъэIуа щIэ-
ныгъэ лэжьакIуэхэм ящыщщ 
Хьэ шыр Светланэ. Химие 
щIэ ныгъэхэмкIэ доктор, про-
фессор, КъБР-м щIыхь зиIэ 
и щIэныгъэ узэщIакIуэ, 
 КъБР-м и Къэрал саугъэтыр 
щIэ ныгъэмрэ техникэмкIэ 
зыхуагъэфэща, егъэджакIуэ, 
щIэныгъэ зэгухьэныгъэ зыб-
жа нэм я унафэщI,  КъБКъУ-м 
щIэныгъэ къэхутэныгъэхэм-
кIэ и проректор бзылъхугъэ 
щыпкъэр зи унафэщI гупым 
иджыблагъэ дунейпсо  утыку 
кърахьащ полибутиленте-
рефталатым (ПБТ) къыха-
щIыкIа, мафIэм щымышынэ 
пластикыр. 

СВЕТЛАНЭ КъБР-м и Дзэ-
лыкъуэ щIыналъэм хыхьэ 
Сэр макъ къуажэм къыща-
лъхуащ. Къуажэ курыт еджа-
пIэр дыщэ медалкIэ, 
 КъБКъУ-м химиемкIэ и къуда-
мэр тхылъ плъыжькIэ къи-
ухри, 2002 гъэм кандидат 
лэжьыгъэр пхигъэкIащ. А 
лъэхъэнэм сэри химие къуда-
мэм сыщеджэрти, яIуатэ мы-
хъуу, си нэгу щIэкIащ факу-
льтетым и егъэджакIуэ, про-
фессор лъэрызехьэхэм Свет-
ланэ пщIэ зэрыхуащIыр, 
уеблэмэ зыгуэрхэмкIи зэ ре- 
ч эн  джэщыр. 

А бзылъхугъэ щэныфIэм и 
щIэныгъэм нэхъри зэрыхи-
гъэхъуэным пылъ зэпыту уры-
сей, европей, къухьэпIэ, къуэ-
кIыпIэ щIэныгъэ журналхэр 
щIи джыкIырт, зэлэжь поли-
мер хэм къэкIуэну зэманым 
увыпIэшхуэ зэрыщаубыдынур 
фIыуэ къыгурыIуэрти, а унэ-
тIыныгъэм Къэбэрдей-Балъ-
къэ рым зэрызыщригъэу жьы-
ным хэтт. Нобэр къыздэсым 
си нэгу щIэтщ КъБКъУ-м и 
щIыунэ лабораторэхэм щы ла-
жьэ Светланэ студент гуп 
къеп щIэкIауэ, абы дэIэпы-
къуу, и щIэныгъэм щыгъуазэ 
зыщащIыну хъуапсэу, зэха-

Ди щIэныгъэлIхэм
я къэхутэныгъэщIэ

Хъыбар  гуапэ

хымрэ ялъагъумрэ яфIэма-
щIэу едаIуэу, кIэлъыплъу 
зэры щы тар. Нэрылъагъут 
Хьэшырым хъуэпсапIэ инхэр 
зэриIэр, къэгъази зэши 
имыщIэу лэжьыгъэм ерыщу 
зэрыпэрытыр. Абы щыгъуэ 
Светланэ и къэ хутэныгъэхэр 
щIэныгъэхэмкIэ дунейпсо 
журналхэм къытехуэрт, 
къэрал саугъэтхэр къи хьырт, 
къыхуагъэфэща мылъкумкIи 
щылажьэ лабораторэр 
зыхуэныкъуэ Iэмэпсымэхэр, 
къэпщытакIуэ аппаратхэр 
щIи гъэувэрт. Ауэрэ  КъБКъУ-м 
химиемкIэ и къудамэм центр 
псо къыщызэригъэпэщащ. 

Иджы, Хьэшырыр зи уна-
фэщI, Къэбэрдей-Балъкъэр 
къэ рал университетым и щIэ-
ныгъэлI гупым полибутилен-
терефталатым пкъыгъуэщIэ 
къыхащIыкIащ, абдж щы-
къуейрэ пластикыр мафIэм 
езы мыгъэс антипиренрэ 
хэлъу. ЗэрыжаIэмкIэ, пласти-
кыщIэр быдэщ икIи мафIэм 
исыркъым. Абы и фIыгъэкIэ 
ар электротехникэм, машинэ, 
промышленнэ Iэмэпсымэхэр 
зэпкърылъхьэным хуабжьу 
къыщысэбэпынущ. 

УФ-м и Минпромторгымрэ 
КъБКъУ-мрэ зэращIылIа зэ-

гурыIуэныгъэм ипкъ иткIэ, 
университетыр долажьэ «Ти-
тан. Полимер. Инжиниринг» 
IуэхущIапIэм. Абы и мыза-
къуэу, КъБКъУ-мрэ «Титан. 
Полимер» заводымрэ 2026 
гъэм и бадзэуэгъуэ мазэм зэ-
ра щIылIа зэгурыIуэныгъэм 
те туи ирагъэкIуэкI щIэныгъэ-
технологие къэхутэныгъэхэр. 
А зэдэлэжьэныгъэхэм  я фIы-
гъэкIэ Урысейм дяпэкIэ къы-
щIи гъэкIынущ гъущIым 
хуэдэу быдэу, ауэ куэдкIэ нэхъ 
псынщIэу, мафIэм имыс по-
лимерхэр. 

- Зи гугъу тщIы полимеры-
щIэм ехьэлIа тхылъ Iуэхухэр 
зэфIэкIащ, патент тетлъхьащ. 
Къэбэрдей-Балъкъэр къэрал 
уни верситетым и щIэныгъэлI-
хэр дуней псом къыщацIыху, 
пщIэ къыщыхуащI, я къэху тэ-
ныгъэфIхэмкIи цIэрыIуэщ. 
Абыхэм утыку кърахьэ поли-
мерыщIэхэм я фIагъкIэ, бы-
дагъкIэ къалъэщIыхьэн куэд 
щыIэкъым. Дэ хуабжьу дыщо-
гуфIыкI дызэрызэдэлажьэм, 
гугъэшхуэхэри догъафIэ, - 
жиIащ Орлов Александр, «Ти-
тан. Полимер. Инжиниринг» 
IуэхущIапIэм и унафэ-       
щIым. 

КЪАНЫКЪУЭ Анфисэ. 

Адыгэгу зыкIуэцIылъ тхакIуэ

Новеллэм и лIыхъужь нэхъыщхьэщ 
Нанэ, абы и къуэ БаIудин, и къуэ-
рылъ хухэу Хьэсэнрэ Хъусенрэ. Гугъу 
ехьу къэтэджа, щIэныгъэ зригъэгъуэ-
тыну зи насып къимыкIа БаIудин 
хущIо къу и щIалитIыр иригъэджэну, 
цIы хуш хуэ абыхэм къищIыкIыну 
мэхъуа псэ. Абы и гупсысэр зытеу хуар 
зыщ - адыгэбзэр пщIэми, нэгъуэщI 
бзэ хэ ри зэбгъэщIэну зэранкъым.

Нани и къуэрылъхухэм я Iуэхур нэ-
хъыфI зэрыхъуным хущIокъу, ятеп-
лъэ къукIыркъым, фIыуэ зэреджэри 
елъагъу. Ди нэгу щIокI Нанэ щхьэх 
зищIысыр зэримыщIэр, и бынхэм теу-
хуауэ зыри хьэкъ къызэрытемынар. 
Хьэсэнрэ Хъусенрэ нэмыщI, Нанэ 
иIэщ къуэрылъху, ауэ ахэр и щыпэ-
лъа гъущи, зыми яхуигъадэркъым. 
Къалэм щеджэ щIалэхэм тыркубзэр 
з ра гъащIэ, иропсалъэ, хуэмурэ «ак-
цент» гуэрхэри я бзэм игъуэту щIе-
дзэ, ауэ Нанэ ар фIэкъабылкъым 
икIи ирип салъэркъым. Мыбдежым 
щынэ рылъагъущ нэхъыжьхэмрэ 
нэхъы щIэ хэмрэ бзэм зэрыхущытыр 
зэры зэ хуэмыдэр.

Хьэсэнрэ Хъусенрэ я зэхуаку илъэс 
куэд дэлъкъыми, зэныбжьэгъум хуэ-
дэу зэхущытщ, фIы дыдэуи зэгуроIуэ. 
Абыхэм «адыгэбзэр» къагъэнэн 
зэрыхуейр къохьэлъэкI, ауэ адэм и 
хъуэпсапIэр ягъэзэщIэнуи яужь итщ. 
Ухэхэсмэ, уи Хэкужь уимысыжмэ, уи 
бзэкIэ щIэныгъэ зэбгъэгъуэтыну хэ-
кIы пIэ уимыIэмэ, лъэпкъым и дэтхэнэ 
зы цIыхуми - ирехъу ар балигъи са-
бии - я щхьэ мыгъуагъэ Iэджи къро-
кIуэ.

Къалэм нэса нэужькIи, я Iуэхухэр 
хъар зынэ дыдэу зэтраухуэ. Уни бэ-
джэнду къахуещтэ БаIудин. Нанэ 
 цIы кIу фIы дыдэу къалъагъу и тырку 
гъу нэгъухэм, гуапэу къыхущытщ, 
уеблэ мэ шхын гуэрхэри къыхуахь. Ауэ 
езыми и къуэрылъхуитIми яфIэIэфI-
къым а шхынхэр. Нанэ тхьэмыщкIэр 
нэщхъей щIэхъуар, зикI, къахуэщIэр-
къым щIалэхэм.

Тхыгъэм хэт лIыхъужьхэм я псэм 
хьэзабу телъщ я бзэкIэ хуиту зэп сэ-
лъэн гъунэгъурэ ныбжьэгъурэ къа-
лэм зэрыщамыIэр. МазитхукIэ 
 ады гэбзэ зэрызэхимыхам, и бзэкIэ 
зэп сэ лъэн зэримыгъуэтым нанэр сы-
маджэ ирохъу. Нанэ цIыкIу и обра-
зымкIэ тха кIуэм дегъэлъагъу дэнэ 
щIыпIэ ущыIэми, сыт хуэдэ фIыгъуэм 
ухэсми, уи щIыпIэ уимысыжыныр, уи 
бзэкIэ умыпсэлъэныр зэрыхьэлъэр. 
И гъу нэгъухэм сыт хуэдэ гулъытэ 
къыхуа мыщIми, и бзэкIэ къепсэлъэн 
цlыху къелъыхъуэ. ИкIи щIэхыу ар 
къо хъулIэ. 

Жыжьэу пырхъуэ (балкон) гуэрым 
деж щызэрихьэлIауэ адыгэ фIэхъус 
зэзыха цIыхубзитIыр къызэрилъа гъуу, 
анэшхуэр щIэпхъуащ, ахэр къигъуэ-
тын гугъэ иIэу. Бзылъхугъэхэм я лъы-
хъуакIуэ ежьэу къалэм щыгъуэща 
Нанэ уигу щIэмыгъункIэ Iэмал иIэ-
къым. Гъунапкъэншэу фIыуэ илъагъу 
и лъэпкъэгъухэм щыщ мыбдежхэм 
благъэу щыIэу дауэ щысынт - щысы-
факъым. ИкIи къигъуэтащ.

Нанэ цIыкIу и теплъэ гуакIуэм ет-
хьэ къу тыркухэр, цIыкIуи ини абы гу-
щIэгъу къыхуащI, къытогузэвыхь. 
Тыркубзэ къызыгурымыIуэ Нанэ 
 цIы хухэм ящышынэркъым, защигъэп-
щ кIуркъым, абыхэм я фIагъ къы зэ-
ре кIынур псэкIэ зыхещIэри. ИкIэм-
икIэ жым Нанэ цIыкIу къеуэлIа 
насыпым игъэпIейтейуэ, дамэ къы-
текIауэ, мы дунейм цIыхуу тетым япэ 
иригъэу вауэ тхакIуэм и тхыгъэр еух. 
Дауэ мыхъу ми, КIэрэф Эрол 
хузэфIэкIащ, бзэкIэ зэмыкъуэшми, 
псэкIэ лъэпкъитIым я цIыхухэр гъу-
нэгъу зэхуищIыну, зэгу рыIуэныгъэ 
щабэ, гулъытэ, цIыхугъэ яку зэры-
дэлъыр дигъэлъагъуну.

КIэрэф Эрол и «Нанэ цIыкIур» бзэ 
дахэкIэ, бзэ къулейкIэ тха хъуащ. 
Iуэхур Узун-Яйла и зы адыгэ жылэ 
щы  щIедзэри, къалэм щеух. АбыкIэ 
тхакIуэм къыдгурегъаIуэ къуажэ-
дэсхэм къалэдэсхэм щIэныгъэкIи 
гъэ сэныгъэкIи зэрызыдаужьыр. Зэ-
маныр зыхуэдам куууэ ухимы-
гъаплъэми, адыгэбзэ дахэм узыIэ-
пешэ, уетхьэкъу, езы тхыгъэм ухэту 
зыкъыпфIегъэщI. ТхакIуэм къигъэ-
сэбэпа художественнэ Iэмал дахэхэм 
удахьэх. Тхыгъэм къыщыхъу къэхъу-
къащIэхэр, ахэр къыщекIуэкI щIыпIэр, 
цIыхухэм я псэукIэр, зэхэтыкIэр, зэ-
ры зэпсалъэ бзэр, зэхущытыкIэр Iуп-
щIу дегъэлъагъу. 

КIэрэф Эрол и новеллэмкIэ фIы 
ды дэу къэгъэлъэгъуащ уи анэдэлъ-
хубзэм нэхърэ нэхъ лъапIэ, абы ипэ 
къибгъэувэн бзэ мы дунеишхуэм зэ-
рытемытыр. Бзэр ещхьщ Iэмэпсы-
мэм. Iэмэпсымэр къыумыгъэсэбэпмэ 
е  дзагуэ хъунущ, е улъиинущ. Бзэм 
дежкIэ нэхъ шынагъуэ дыдэр абы 
уримыпсэлъэнырщ. 

Тхыгъэм къыщыгъэсэбэпа зэпсэ-
лъэкIэм къалэн пыухыкIахэр ягъэза-
щIэ, абы и мызакъуэу Нанэ цIыкIу и 
бынхэм, къуажэдэсхэм, нысэхэм, 
гъунэ гъухэм яжриIэм, абы жэуапу 

къра тыжхэм узыIэпишэу ущIодэIу.
Адыгэ шхынхэкI зыбжанэми я 

цIэхэр къыщокIуэ мы тхыгъэм. Пса-
лъэм папщIэ, тхъу гъэвэжа, лы гъэ-
гъуа, хьэжыгъэ, кхъуей жыхуиIэхэр. 
Новеллэм и кIэм деж нэхъ куууэ 
 къыхощ хэхэс адыгэхэм тырку щIы-
налъэм щыпсэу цIыхухэр къазэрыху-
щытыр, Нанэ цIыкIу щыкIуэдам абы 
къыдэIэпыкъуащ тыркухэр, хамэ 
лъэп къыу щытми, цIыхур утыку къра-
накъым. Адыгэбзэ къызыгурыIуэ къа-
гъуэтри Нанэ цIыкIу и гур къызэра-
гъэгуатыжащ. Апхуэдэ зэхущытыкIэ 
лъэпкъитIым къыхэкIахэм я зэхуаку 
зэрыдэлъы фынур хуабжьэу гуапэщ. 
Нанэ адыгэм хуиIэ лъагъуныгъэмрэ 
мы тхыгъэм къыхэщыж лъэпкъ зэ-
ныбжьэгъугъэмрэ псоми щапхъэ тра-
хыпхъэщ. 

«Нанэ цIыкIу» новеллэм къыхощыж 
адыгэ хабзэм щыщ зы теплъэгъуи. 
Ар зэхьэлIар адыгэ зэанэзэпхъум я 
Iэ убыдыкIэмрэ IэплIэ ешэкIыкIэм-
рэщ. ГъэщIэгъуэныр а тIум IэплIэ 
щыз рашэкIкIэ, я Iупэр тхьэкIумэм 
гъу нэгъу хуащIурэ зэрызэIущащэрщ. 
Абы зыгуэр сигу къигъэкIыжащи, 
жысIэжынут.

Си егъэджакIуэ, ущиякIуэ, си лэ-
жьэгъу, Къэбэрдей-Балъкъэрым и 
цIыхубэ тхакIуэ Нало Ахьмэдхъанхэ 
я къуажэ Хьэтуей тIэкIу дыщыщысы-
ну зэгуэр дежьат. Дэ япэ дищри, абы 
и анэм дыщIэупщIэну къуажэм дэс 
и шынэхъыщIэм и пщIантIэм ды-
дыхьащ. Драгъэблэгъа къудейуэ, езы 
Ахьмэдхъани, дэ дыкъилъыхъуэу, 
ныдыхьэжащ. Быным я нэхъыжь Ахь-
мэдхъан и анэр зыщIэс лэгъунлейм 
къыщыщIыхьэм, анэм абы зыри 
 жримыIэу зыкъытриIэтыкIащ. 
Ахьмэдхъани и анэм псынщIэ дыдэу, 
жыIэ лей хэмылъу, щабэу Iэплъэ ири-
шэкIащ. Анэр къэIэбэри, и тхьэкIумэ 
кIапэмкIэ къуэм и щхьэр ихьащ, Iэп-
хъуамбэпщымрэ Iэпхъуамбэшхуэм-
рэкIэ иубыд хуэдэу ищIащ. Анэмрэ 
къуэмрэ фIэкIа къагурымыIуэ сэлам 
хыкIэ щхьэхуэу сыIуплъат абы. 

КIэрэф Эрол и «Нанэ цIыкIу» но-
вел лэм хэхэс адыгэхэм я пасэрей 
бзэм щыщ хыдолъагъуэ. Щапхъэу 
къэпхь хъунущ мыпхуэдэ псалъэхэм 
я IукIэм хэлъ щхьэхуэныгъэхэри: фIэ-
щIас - фIэщIащ, аг’ьэм - ахэм, емы-
гуп щысу - емыгупсысу, иг’ири - иджы-
ри, адыhебзэ - адыгэбзэ, ипэ чIыщIэ 
- ипэ щIыкIэ, г’ьэзаб - хьэзаб, задэу 
- занщIэу, наней - нанэ, сымагэс - сы-
маджэщ, уилажьэIым-уила жьэ къым, 
гъуэйу - гъуэгыу, зиисри - зищIысри, 
жийг’ьэм - жыгхэм, адые - адыгэ, 
 лъайехэр - лъагэхэр, блыгабэ - блын-
джабэ, зий - зыри, зэбйркIы жу - зэб-
грыкIыжу, куэшыжащ - Iэп хъуэ жащ, 
зэзышэк’ - зэзышэкI, шэк’ хэмылъу - 
шэч хэмылъу, н. къ.

КІэрэф Эрол и ІэдакъэщIэкI «Нанэ 
цIыкIу» новеллэр дэтхэнэ зыми игу 
зэрыдыхьэнум, къыщыхъухэр псэкIэ 
зэрызыхищIэнум шэч хэлъкъым. 

Зыгъэхьэзырар
ИСТЭПАН Залинэщ. 

Туризм  хъыбархэр
зэраIэм. Ауэ псом нэхърэ нэ-
хъыщхьэжращи, ди республикэм и 
щIыпIэ телъыджэхэм, щэнхабзэ-
тхыдэ щIэинхэм ямытхьэкъун 
яхузэфIэкIыркъым, щыжаIащ 
 КъБР-м Курортхэмрэ туризмэмкIэ 
и министерствэм.

Къэралым щыетIуанэщ 

Туристхэм папщIэ щыIэ 
«YouTravel.me» маркетплейсым 
 ид жыблагъэ иригъэкIуэкIа къэп-
щы тэныгъэхэм къызэрагъэлъэ-
гъуамкIэ, Къэбэрдей-Балъкъэ-
рым етIуанэ увыпIэр къэралым 
щиIыгъщ цIыхухэм зыщагъэпсэху-
ну нэхъыбэрэ къыхах щIына-
лъэхэмкIэ. Ар наIуэ къэхъуащ мы 
гъэм и гъэмахуэ лъэхъэнэм.

 
ЖЫПIЭНУРАМЭ, 2026 гъэм гъэ-

махуэм Къэбэрдей-Балъкъэрым 
щы Iащ туристу мин 300-м нэбла-
гъэ. ШыщхьэуIу мазэ закъуэм 
къриу быдэу Iуащхьэмахуэ лъапэ 
зыща гъэп сэхуащ цIыху мин 85-м 
щIигъум. Апхуэдиз бжыгъэ ди рес-
публикэм япэм зэи щыIакъым, уеб-
лэмэ а щIыпIэм туристхэр щынэ-
хъыбэ щIышылэ мазэми ар 
ефIэкIащ.

Дызыхэт илъэсым и япэ Iыхьэ ны-
къуэм республикэм къэкIуащ ту-
ристу мин 934-рэ икIи нэгъабэ и 
апхуэдэ пIалъэм щыIа бжыгъэхэм 
нэхърэ проценти 2,4-кIэ нэхъыбэщ 
ар. 

Зэрыхабзэу, ди щIыналъэм и 
хьэщIэхэм хуагъэлъагъуэ Iуащхьэ-
махуэ лъапэ, Шэджэм, Шэрэдж 
аузхэм я турист экологие лъэс лъа-
гъуэхэр, альпинист, треккинг 
 программэхэр, нэгузыужьыгъуэ 
щагъуэ тыну   нэгъуэщI щIыпIэ те -
лъы джэхэри.

МЭРШЭН Батыр.

БлэкIа жыжьэм и 
щIэин телъыджэ 

логхэм къыщагъуэтащ 
 домбеякъ лIэщIыгъуэхэм 
 псэуахэм я хьэдэ къуп- 
щ хьэхэмрэ  укъы   зэ - 
мыджэжыф тхып хъэ щIып-
хъэ телъыджэхэр зытет 
мывэ джафэ хъурейрэ. 
АбыкIи щIэх дыдэу хъыбар 
лъагъэIэсащ ЩIэны-
гъэхэмкIэ Урысей Акаде-
мием Щэн хабзэм и тхы-
дэмкIэ и институтым щы-
лажьэхэм. 

ЯтIагъуэ-пшахъуэрэ мы-
вэу зэхэзэрыхьа, метри 3 
зи кууагъ щIыр зэбграт-
хъуу дунейм къытрагъэ-
хьэжа испы унэ цIыкIум и 
кIуэ цIым а мывэр илъащ. 
Блэ кIа жыжьэм и щIэин 
ап хуэдэ хьэпшып къызэ-
рымыкIуэр, цIыху емыIэбу, 
ди зэманым къызэрысар 
телъыджэщ. Геологхэм зэ-
рыхуагъэфащэмкIэ, мыб-
дежым илъэс мини 4 
ипэкIэ щIыр щысысагъэ-
нущ. Арагъэнущ испы унэр 
щIэзы хъумари, цIыху лъэ-
мыIэсу къыщIызэтенари. 

«Мы къэхутэныгъэр къы-
зэрыдэхъулIар дэркIи фIы-
гъуэшхуэщ, - къыхегъэщ 
археолог-тхыдэдж Трифо-
нов Виктор. - ЩIытI лэжьы-
гъэхэр къыщед гъажьэм, 
нэхъыбэу  дызэ жьар 
 лъэхъэнэ жыжьэхэм псэуа-
хэм я гъащIэм теухуауэ 
дызри хьэ лIэ хабзэ хьэпшып 
цIы кIухэр къэдгъуэ тынырт. 

Ауэ щыхъукIи, нагъыщэ 
зэхэ щIы кIы гъуейхэр зытра-
гъэмба -зыха I ущIыхьа 
мывэ  пхъэбгъу хъурейр 
къызэ рыд гъуэтар тхыдэ 
щIэныгъэм сэбэп хуэхъун 
Iуэхущ. АтIэми, зищIысыр 
иджыри тхузэ хэмыгъэкIа 
лъэпкъым щыщхэм къыт-
хуагъэна ,  а лыфбей 
мыгурыIуэ гъуэ хэм кIэ зэха-
гъэува тхыпхъэщIып-
хъэхэм къарыкIыр зэхэгъэ-
кIынри тыншкъым. Блэ-
кIам къызэ ринэкIа, санти-
метр 27-рэ зи  бгъуагъ 
хьэп  шыпым тещIыхьа 
 нагъыщэхэм я  мы хьэнэр 
зы гу ры гъэ Iуэ ным щIэ ны-
гъэлI хэр мы зэманым зэ-
догугъу». 

«Ауэ щыхъукIи, ди гупым 
хэтхэм къызэрытлъытэм-
кIэ, нагъыщэхэм яхэтщ 
 дыгъэмрэ мазэмрэ къы зэ-
рыкIхэр, езы мывэ пхъэб-
гъу цIыкIури тхьэ гурыма-
гъуэ-гъуазэрыплъэ (аст-
ральнэ) хьэпшыпу зэры-
щы тамкIи дыщы хьэтщ. Ар 
нэщIысауэ нэ рылъагъу 
щытхуэщIынур тхыпхъэ-
щIыпхъэ псоми  къарыкIыр 
зэхэдгъэкIа иужькIэщ. Абы 
щхьэкIи дэ гъуазэ тхуохъу 
Iэгъуэблагъэр ижькIэрэ зи 
хэщIапIэу къекIуэкIа аб-
хъаз-адыгэ лъэпкъхэм я 
бзэхэри», - къыпещэ и пса-
лъэм Трифоновым. 

Санкт-Петербург къи-
кIауэ, ТIуапсы и Iэгъуэбла-
гъэм щIытI лэжьыгъэхэр 
щезыгъэкIуэкIахэм зи 
гугъу тщIы испы унэм и 
кIуэцIым абы щыгъуэ 
 къыщагъуэтат цIыхухъу, 
бзылъ хугъэ, сабийуэ 70-м 
нэблагъэм я хьэдэ къупщ-
хьэхэр. Углерод къэп щы -
тэныгъэхэм къызэ рагъэ-
нэIуамкIэ, а мывэ дум 
«щIыщIалъхьэжахэр» ду-
нейм щехыжар зы лIэ-
щIыгъуэм къриу  бы-
дэутэкъым, атIэ илъэс мин 
ныкъуэм къитIасэут, ап-
хуэдэ къыщыхъуари ди 
лъэхъэнэр (эрэр) къэунэ ху-
ным илъэс 2000-3000 и         
пэ къихуэут. 

Дызэрыт лъэхъэнэм а 
мывэ дум ущыIуплъэ хъу-
нущ ди къэралым и щы-
хьэ рым, Москва и Утыку 
Плъы жьым къедза Тхыдэ 
музейм и пэшышхуэхэм 
ящыщ зым. Абдежым абы 
щызэрихьэр «Дольмен Ко-
лихо» фIэщыгъэрщ. 

ХЬЭТЫКЪУЭ 
ЩауапцIэ. 

Тхыдэмрэ щIыуэпсымрэ

Ислъамым
и нур
ПлIанэпэр зыгъэхьэзырар

ЧЭРИМ Марианнэщ

Фи  лъэIукIэ

Къэбэрдей-Балъкъэрым и Муслъымэнхэм я дин IуэхущIапIэм къыдитащ.

 ЩэкIуэгъуэм
 и нэмэз щIыгъуэхэр

 

Ахъшэ-
мыр

ЖасырМахуэхэр Пщэдджы-
жьыр

Дыгъэр
къыщы-
къуэкIыр

05.11 
05.12 
05.13 
05.15 
05.16 
05.17 
05.19 
05.20 
05.21 
05.23 
05.24 
05.25 
05.26 
05.28 
05.29 
05.30 
05.32 
05.33 
05.34 
05.35 
05.37 
05.38 
05.39 
05.40 
05.41 
05.43 
05.44 
05.45 
05.46 
05.47 

Шэджа-
гъуэр

12.00 
12.00 
12.00 
12.00 
12.00 
12.00 
12.00 
12.00 
12.00 
12.00 
12.00 
12.00 
12.00 
12.00 
12.01 
12.01 
12.01 
12.01 
12.01 
12.02 
12.02 
12.02 
12.02 
12.03 
12.03 
12.03 
12.04 
12.04 
12.04 
12.05 

06.41 
06.42 
06.43 
06.45 
06.46 
06.47 
06.49 
06.50 
06.51 
06.53 
06.54 
06.55 
06.56 
06.58 
06.59 
07.00 
07.02 
07.03 
07.04 
07.05 
07.07 
07.08 
07.09 
07.10 
07.11 
07.13 
07.14 
07.15 
07.16 
07.17 

Ичын-
дыр

14.43 
14.42 
14.41 
14.40 
14.39 
14.38 
14.37 
14.36 
14.35 
14.34 
14.33 
14.32 
14.32 
14.31 
14.30 
14.29 
14.29 
14.28 
14.27 
14.27 
14.26 
14.26 
14.25 
14.25 
14.24 
14.24 
14.23 
14.23 
14.23 
14.22 

16.59 
16.58 
16.57 
16.55 
16.54 
16.53 
16.52 
16.51 
16.50 
16.48 
16.47 
16.46 
16.45 
16.44 
16.43 
16.42 
16.42 
16.41 
16.40 
16.39 
16.38 
16.38 
16.37 
16.36 
16.36 
16.35 
16.35 
16.34 
16.34 
16.33 

1, тхьэмахуэ
2, блыщхьэ
3, гъубж
4, бэрэжьей
5, махуэку
6, мэрем
7, щэбэт
8, тхьэмахуэ
9, блыщхьэ
10, гъубж
11, бэрэжьей
12, махуэку
13, мэрем
14, щэбэт
15, тхьэмахуэ
16, блыщхьэ
17, гъубж
18, бэрэжьей
19, махуэку
20, мэрем
21, щэбэт
22, тхьэмахуэ
23, блыщхьэ
24, гъубж
25, бэрэжьей
26, махуэку
27, мэрем
28, щэбэт
29, тхьэмахуэ
30, блыщхьэ

18.39 
18.38 
18.37 
18.35 
18.34 
18.33 
18.32 
18.31 
18.30 
18.28 
18.27 
18.26 
18.25 
18.24 
18.23 
18.22 
18.22 
18.21 
18.20 
18.19 
18.18 
18.18 
18.17 
18.16 
18.16 
18.15 
18.15 
18.14 
18.14 
18.13

Шэрихьэт щIэныгъэхэмкIэ доктор 
Щхьэныкъуэ Анзор и хъутIбэм къыщыхе-
гъэщ и чэзум пщIа нэмэзым къыпэкIуэну 
псапэр абы хухэпх щIыпIэми зэрелъытар. 

СЫКЪЭЗЫГЪЭЩIА Алыхь иным нэхъ пэгъу-
нэгъу сыхъун папщIэ, сыт нэхъ сщIэн, сыт 
нэхъ злэжьын хуейр жиIэу, зыгуэр щIэупщIэмэ, 
шэч хэмылъу, япэ дыдэ абы игу къэбгъэкIын 
хуейр нэмэзращ. Нэмэзыр диным и пкъощ. 
ЦIыхумрэ Тхьэмрэ зэпызыщIэ кIапсэщ. Мус-
лъымэн пэжым и насыпыр зэпха Iуэхугъуэ да-
хэщ. Япэ дыдэ жэуап щIихьыжыну лэжьы-
гъэщ. ЦIыхум и нэмэзыр къыфIэIуэхумэ, Iуэ-
хуу иIэм ар япэ иригъэщыфмэ, ар насы-
пышхуэщ. ИкIи и насыпщ нэмэз уахътыр 
къихьамэ, зи лэжьыгъэр къэзыгъэувыIэу, 
 гъуэгу тетмэ, къызэтеувыIэу, Алыхь Иным и 
пащхьэ иувэу, ар къезыхьэлIэм. Сыт нэхъ да-
хэ щыIэ, цIыхур дэнэ щымыIами, и нэмэзыр 
щымыгъупщэным, и уахътым сыт щыгъуи 
щIэупщIэным, дэнэ деж си нэмэзыр щысщIа 
хъуну жиIэу, ар гукъеуэу иIэным нэхърэ? 
«ЦIыхур зэкIуэкIыгъуафIэу къигъэщIащ, - 
жеIэ тхылъ лъапIэми. - Iейр къылъэIэсмэ, мэ-
гужьей, фIы къехъулIэмэ, мэнэпсей. Ауэ ап-
хуэдэкъым нэмэз зыщIхэу зи нэмэз блэзымы-
гъэкIхэр». 

Зы махуэ къэмынэу нэмэз тщIын щыхуей-
кIэ, дэнэ дыщымыIами, сыт хуэдэ Iуэху ды-
пэрымытами, ар тщыгъупщэ щымыхъунукIэ, 
абы къикIращи, нэмэзыр дэ тщыщ хъуауэ, 
нэмэзымкIэ дыкъацIыхуу, дызищIысри къа-
щIэу аращ. Арамэ, нэмэзым хъер къызэрыхэт-
хыр, абы и хьэтыркIэ нэхъыфI дызэрыхъур 
цIыхум къыддалъагъун хуейщ. Армырамэ, а 
нэмэзым зы фIы гуэр хэлътэмэ, уэ фIы 
 ухъунт, жедгъэIэнкIи хъунущ цIыхухэм. Уеблэ-
мэ ди нэмэз щIыкIэмкIэ цIыхухэм я гур диным 
щыдгъэкIынкIэ хъунущ. Мис абы епхыжауэ 
нобэ зы Iуэхугъуэ гу лъыттэну сыхуейт. 

Муслъымэнхэм нэмэзым и Iуэхур Алыхьым 
псын щIэ тщищIащ. Дэнэ дыщымыIами, щIы-
пIэ дызытетыр къабзэмэ, нэмэзыр тщIыну 
 хуит дищIащ. А щIыпIэм деж мэжджыт щыIэ-
ми щымыIэми. Ар хьэдис лъапIэми къыхощ. 
Ауэ щIыпIэр къабзэу щытмэ, абы къикIыр-

Ди зэманым и нэщэнэ хъуа Iуэхугъуэхэм язщ 
цIыхум нэхъыфIу зыдилъагъуж псори адрейхэм я 
нэм щIиIуныр. Ар шхыным, щыгъыным, щхьэцым, 
Iэбжьанэм, зэхущытыкIэ гуапэм, щIэныгъэм, уна-
гъуэм щытеухуам дежи, щIагъуэу пхужыIэнукъым. 
Ауэ дин зезыхьэхэм я тхьэ хуэпщылIыкIэмкIэ ар-
дыдэр къагъэхъуну щыхуежьэм деж, езым щапхъэ 
игъэлъагъуэ къыфIэщIу щытми, Iуэху мыхъумыщIэ 
куэд кърокIуэ. Апхуэдэхэм дыхуагъэсакъ нобэрей 
къыдэкIыгъуэм зи еплъыкIэхэр къыщытхьа щIэны-
гъэлIхэу Шахов Михаил Олег и къуэмрэ Щхьэны-
къуэ Анзоррэ. 

Укъэзылъагъухэр
умыгъэщтэным теухуауэ

Къэбэрдей-Балъкъэрым и муслъымэнхэм я IуэхущIа-
пIэм къызэригъэпэщауэ, жэпуэгъуэм и 6-м екIуэкIа 
щIэныгъэ конференцым теухуа хъыбар жэпуэгъуэм и 8-м 
къыдэкIа номерым къытехуауэ щытащ («Адыгэ псалъэ», 
№121, «Дызытет лъагъуэр хремыгъуащэ»). Абы къы щып-
сэлъа жылагъуэ лэжьакIуэ, гупсысакIуэ, къэралымрэ 
динымрэ зэрызэдекIуэкIыр зыдж щIэныгъэлI Шахов Ми-
хаил и къэпсэлъэныгъэм нэхъ убгъуауэ щыгъуазэ фыт-
щIыну дыхуейт нобэрей къыдэкIыгъуэм.

 
ШАХОВЫР нэхъыбэу зытепсэлъыхьар дин зехьэкIэмрэ 

къэрал хабзэмрэ щызэпэщIэуэ щытыкIэхэрщ, муслъымэным 
и къалэнхэр щигъэзащIэкIэ, ар зэрымыщIэкIэ щIагъэкъуэн-
шэнкIи хъунур къызыхэкIыр зэпкърихыу. 

«Совет зэманым сыт хуэдэ динри кIыфIыгъэм и нэщэнэу 
къалъытэу щытащ, - жиIащ щIэныгъэлIым. - А лъэхъэнэр 
иухри, 90 гъэхэм динри, диныншагъэри, экстремизмэм ухуэ-
зышэ къыхуеджэныгъэхэри зы лIэужьыгъуэу къалъытэри, 
псо ри зэхэзэрыхьауэ щытащ. А щытыкIитIми елъытауэ, ди 
къэралым хабзэ щхьэпэ зыбжанэ къищтащ, дин зэгухьэны-
гъэхэм ядэлэжьэну зэримурадыр наIуэ къищIу. Ауэ зэзэмызэ 
ягъэкъуаншэхэмрэ зыгъэкъуаншэхэмрэ щызэгурымыIуэ 
 къо хъу, зы лъэныкъуэр хабзэр зэрытха дыдэм тетыну хэту, 
адрейм мурад Iей зэримыIамкIэ зиухеижу. 

2015 гъэм хабзэм халъхьа зэхъуэкIыныгъэм ипкъ иткIэ, 
дин зэгухьэныгъэкIэ зэджэж гупыр учётым увын хуейщ. А 
хабзэ дыдэм цIыхур хуит ещI зыми хэмыхьэуи дин зэрихьэ-
ну. Ауэ щыхъукIэ, 2025 гъэм муслъымэн зэгухьэныгъэ куэд 
ягъэкъуэншащ къэрал учётым зэрымыувамкIэ. Ди жагъуэ 
зэрыхъущи, хабзэм щыуагъэншэу къигъэлъагъуэркъым дин 
зезыхьэ цIыху зыбжанэм зэгухьэныгъэ цIэ игъуэту, учётым 
мыувынкIэ Iэмал имыIэу щыхъу бжыгъэр». 

Щапхъэхэр къихьурэ, Шаховым лъэныкъуитIми я еп лъы кIэр 
зэпкърихащ: «Зы хьэдзэр самэкъым, хьэдзищыр самэкъым, 
дэтхэнэ хьэдзэм щегъэжьауэ хьэдзэ зэтетхъуахэм самэкIэ 
ущеджэнур? Мыбдежым «гуп» псалъэм и мыхьэнэм докIуа-
лIэ. ЗэщхьэгъуситIым я бынхэр я гъусэу унэм нэмэз щащIмэ, 
КъурIэным еджэмэ, ахэр «дин гуп» хъурэ? Е абыхэм я деж 
зы гъунэгъу е тIу къыщIохьэри, къахохьэ. Дэнэ деж абыхэм 
те зыр къащытехуэ щытыкIэм щыщIидзэр, кIуэуэ дин зэгу-
хьэныгъэ къызэрыунэхуамкIэ хъыбар ирамыгъэщIэну хуи-
мыту? Ди жагъуэ зэрыхъущи, мыпхуэдэ щытыкIэхэм иджыри 
жэуап пыухыкIа яIэкъыми, ущIызэдауэ хъуну куэд къохъу». 

Суд пащхьэм ирашахэм я щапхъэ зыбжани къихьащ Ша-
ховым. Псалъэм папщIэ, студентхэм я зыгъэпсэхугъуэм деж 
еджапIэм нэмэз щащIати, «учётым щымыт дин зэгухьэны-
гъэ» фIащри, ягъэкъуэншащ. Ардыдэр IуэхущIапIэ гуэрым 
щыщ цIыху зыбжанэм къащыщIащ. ЩытыкIэ зэIумыбзхэр 
къохъу, зыгъэкъуаншэри хабзэм темыкIауэ, цIыхухэми экс-
тремизмэ Iуэху зэрамыхуэ пэтми, апхуэдэ къуаншагъэ къа-
лэ жьауэ. Зэгъусэу нэмэз ящIыну зэрыхуитым тращIыхьри, 
учётым мыувауэ. «ЦIыху зыбжанэм «дин гуп» яфIэпщ щы-
хъунумрэ щымыхъунумрэ теухуа зэдауэр тIэунейрэ Консти-
туцэ судым нэсауэ щытащ, убзыхуауэ хэкIыпIи игъуэтакъым, 
- жеIэ Шаховым. - Ауэ сэ муслъымэнхэм я пащхьэм ситу 
сы щыпсалъэкIэ, чэнджэщ ест хабзэщ, гуп фIэпщын хуэдэу 
цIыху зыбжанэ зэуIуамэ, абыкIэ хъыбар ебгъэщIэныр, 
учётым уувыныр зэрынэхъыфIымкIэ. Ар апхуэдэ дыдэу 
 гугъукъым. Къэралыр дин зэгухьэныгъэхэм декIуэкIыну 
хьэзырщ. Хабзэми щIригъэлеин щыIэкъым: гуп зыфIа-
мыщыжу, цIыху зыбжанэм КонституцэмкIэ дин зэрахьэну 
хуитщ. А проблемэр щыIэщ, и Iуэху зехуэн хуейщ». 

АдэкIэ щIэныгъэлIыр тепсэлъыхьащ «миссионер лэжьы-
гъэ» жыхуаIэм. Дин къыхуеджэныгъэм епха мы хабзэр 
къащ та нэужь, къэунэхуа упщIэр мыращ: сыт миссионер 
лэ  жьыгъэу, дин къыхуеджэныгъэу убжынур? 

ФIэщхъуныгъэмрэ динымрэ епха хабзэр къыщащтэм щы-
гъуэ, убзыхуауэ жиIауэ щытащ Тхьэм теухуа псалъэмакъ 
псори зэуэ къыхуеджэныгъэ зэрымыхъур. ЦIыхуитI зэпса-
лъэрэ, зым адрейм и фIэщхъуныгъэр зэрыпэжыр къыгури-
гъэIуэну хэт къудеймэ, ар къыхуеджэныгъэкъым. Хабзэм 
IупщIу къыджеIэ: «Миссионер IуэхукIэ узэджэнур дин зэ-
гухьэныгъэм цIыху нэхъыбэ къыхишэну зи мурадым ири-
гъэкIуэкI псалъэмакъырщ». Дин зэгухьэныгъэ щымыIэмэ, 
къыхуеджэныгъи щыIэкъым. НанитI мафIэгум ису зэдэуэр-
шэррэ пэт, тIум я зыр и диным тепсэлъыхьмэ, ар къыхуеджэ-
ны гъэкъым. Ауэ, ди жагъуэ зэрыхъущи, хабзэ зезыхьэхэм 
ар щызэхамыгъэкI къохъу, ягъэкъуаншэр цIыху щхьэхуэрэ 
дин зэгухьэныгъэрэ щIэмыупщIэу. 

«УФ-м и Жылагъуэ палатэм зэхуэсышхуэ щекIуэкIауэ щы-
тащ накъыгъэм: «Диныр. Хабзэр. Къэралыр». Абыи щы теп-
сэлъыхьащ иджыпсту зи гугъу сщIы Iуэхугъуэм, - пещэ Ша-
ховым и гупсысэм. - Административнэ щIэпхъаджагъэу къа-
лъытауэ, цIыху зекIуапIэм нэмэз щызыщIахэр пщIы бжы-
гъэкIэ ягъэкъуэншауэ къыщIэкIащ. Абыхэм яхэтщ зи за къуэу 
нэмэз зыщIахэри. 

Зи закъуэу нэмэз зыщI цIыхум ищIэр дин къыхуеджэны-
гъэу къалъытэри, апхуэдэ хуитыныгъэ къозыт дэфтэр 
щумыIыгъкIэ, укъуаншэщ, жаIащ хеящIэхэм. Хабзэм и лъэ-
ны къуэкIэ, а Iуэхури зэIумыбзу къонэ. Псалъэм и хьэтыр-
кIэ, 2025 гъэм муслъымэнхэр щынэхъ мащIэ щIыпIэхэм ап-
хуэдэ къыщыхъуащ: Челябинск, Самарэ, Оренбург област-
хэм, Симферополь, нэгъуэщI щIыпIэхэм. УпщIэ иратащ: сыт 
хуэдэ дин зэгухьэныгъэ а вгъэкъуаншэхэм цIыхухэр зыха-
шэну хэтар? Жэуап къратакъым. Зы хеящIэр «Ислъам» зэ-
гухьэныгъэм хишэну хэтащ жиIэри, утыкум къикIащ. Ари 
гу рыIуэгъуэкъым. 

НэгъуэщI зыгуэр мэремым мэжджытым нэмэз щари-
гъэщIащ жаIэри ягэкъуаншэрти, хеящIэр губзыгъэу 
бгъэдыхьэри, мыбы «къыхуеджэныгъэ» фIэпщыфынукъым, 
сыту жыпIэмэ, мэжджытым къекIуалIэ псори армырами 
мус  лъымэнщ, яжриIащ. 

Зы лъэныкъуэкIэ, пщIэ зыхуэтщI хабзэм и лэжьакIуэхэм 
щрагъэлей къохъу. Мыдрей лъэныкъуэмкIэ укъыщеплъми, 
муслъымэнхэр щынэхъ мащIэ щIыналъэхэм я гугъу 
щыпщIкIэ, цIыхухэм къалъагъуу нэмэз зыщI муслъымэнхэм 
динкIэ ягъэзэщIапхъэ къалэнхэр щагъэзащIэкIэ, абы 
щыпсэухэм пщIэ зэрыхуащIыпхъэр зыщамыгъэгъупщэмэ, 
нэхъыфIт. 

Щапхъэм и хьэтыркIэ, шыщхьэуIум Iуащхьэмахуэ лъапэ 
зыщызгъэпсэхуауэ щытащ. Туристхэм папщIэ, абдежым 
плакатышхуэ щыфIадзауэ фIэлът: «ЗыхуэпэкIэ и лъэныкъуэ-
кIэ, мы щIыпIэм щызекIуэ хабзэхэм фытет. Фи Iэхэр, фи 
лъа къуэхэр къыщIэщу къэвмыкIухь, щIыналъэм щыпсэухэм 
пщIэ яхуэфщIи, зыфхуапэ». Муслъымэным нэмэз ищIыну 
зэрыхуитым шэч хэлъкъым, итIани, нэмэз зыщI цIыху куэдрэ 
щамылъагъу щIыналъэхэм щыIэу, зекIуапIэм нэмэз ящIы-
ну щыхуежьэхэм ардыдэр зыхалъхьамэ, хъарзынэт, абыкIэ 
я диным ягу зэрыщагъэкIыр къагурыIуэу».

Нэмэзым утеувэн ипэ
къым дэнэ дежи нэмэз щыпщI хъуну. Зыгуэр-
хэр зэбгъэзэхуэн хуейуэ уи пщэм дэлъщ, 
нэмэзым утемыувэ ипэкIэ. «Нэмэз щIы» 
къыбжезыIа Тхьэшхуэм «зэран умыхъу» къыб-
жиIащ. «ЦIыхум я гур диным щумыгъэкI», - 
къыбжиIащ. А псори зэпхыжащ. Алыхьым и 
хьэкъри, цIыхум и хьэкъри къыпфIэIуэхун 
 хуейщ. Ауэ, ди жагъуэ зэрыхъунщи, ахэр зэ-
зымыгъэзахуэ муслъымэн куэдым уарохьэлIэ. 
Езым и нэмэз уахътыр къэсамэ, псори екIуэ-
тэкIыу, и нэмэзыр ирагъэщIын хуейуэ. И хъу-
реягъкIэ дунейр къызэтеувыIэу, езым къы-
пэплъэн хуейуэ зыгъэув щыIэщ. Апхуэдэ гуп-
сысэкIэ зэриIэм къыхэкIкIэ, кIуэнурэ утыку 
дыдэм деж нэмэз щищIынущ. Е цIыху зэб-
лэкIыпIэм деж иувыкIынущ, нэхъ гъэщIэгъуэ-
ныжращи, машинэ зэблэжыпIэм деж увынурэ 
нэмэз ищIынущ. 

Гъуэгущхьэм нэмэз щытщIыныр имыдэу, 
Бегъымбар лъапIэу щэлатымрэ сэламымрэ 
зэхам и хьэдисым къыхэщащ, абы и купщIэри 
щIэныгъэлIхэм зэпкърахыжащ. Ар щIимыдар 
цIыхухэм зэран уазэрыхуэхъуращ. Къинэ мы-
щIауэ, уи нэмэзым нэгъэсауэ уемыгупсысы-
фу узэрытетращ. НэгъуэщIу жыпIэмэ, ап хуэ-
дэм деж УкъэзыгъэщIам утогупсысыкIри, къи-
гъэщIахэм уегупсысу нэмэзым утетщ. Ауэ уэ 
уи закъуэкъым къигъэщIам тегупсысыкIыр. А 
уэ пщIэр зыгъэщIагъуэу, ар хьэдэгъуэдахэу 
къы зыщыхъу псори Алыхьым емыгупсысыжу 
бощI. Алыхьым къыдита динри яфIэмыфIы-
жу бощI. Уи нэмэзым и дахагъымкIэ, абы 
къыхэпх хьэлыфIагъымкIэ диным цIыхухэр 
гъу нэгъу къыхуэпщIын хуейти, ар зэбгъэ-
дзэкIауэ, уи нэмэзымкIэ цIыхухэр бгъащтэу 
ухъуащ. Уахътыр къихьамэ, зэупщIыж. Мыб-
дежым гъунэгъуу нэмэз щIыпIэ иIэу пIэрэ, 
жыIи. Нэмэз щIыпIэ имыIэмэ, зэупщIыж: нэ-
мэз щIыпIэм сынэсыхукIэ е унэм сы нэ сы-
жыхукIэ, уахътыр имыкIыну пIэрэ? Уахътыр 
икIынумэ, егупсыс: нэхъ лъэныкъуэегъэзу, зэ-
ран сымыхъуу, гулъытэ леи къысхуамыщIу, 
щIыпIэ гуэр згъуэтыну пIэрэ? Ауэ псом япэ-
жи апхуэдэ утыку зибгъэхуэн хуейкъым. Уи 
нэмэз уахътыр къызэрихьэнур, нэмэз щIыпIэ 
тэмэми зэрумыгъуэтынур пщIэрэ пэт, уэ езым 
апхуэдэ утыку зибгъэхуамэ, абы и гуэныхьыр 
уэ къыбохьыж. ИкIи къыздемызэгъ щIыпIэ 
гуэрым деж ущиувыкIрэ, псалъэм папщIэ, 
зекIуапIэу, дэкIыпIэу, абы иужькIэ зыгуэрым 
«мыбдежым щхьэ нэмэз щыпщIа, мыбдежым 
щхьэ укъэува» къыбжиIэмэ, ар умыгъэ-
къуаншэу, уи щхьэ гъэкъуэншэж. 

Ауэ нэхъыбэм аракъым ящIэр. Нэмэз да-
гъэ щIыркъым, зэран къытхуохъу, муслъымэн-
хэр фIыуэ дыкъалъагъуркъым, жаIэри, мис 
апхуэдэ псалъэмакъ мышыухэр ирахьэжьэ. 
ИпэжыпIэкIэ, апхуэдэхэм деж фIыуэ ямы-
лъагъур динракъым, уи дин зехьэкIэращ. 

Нэмэзым япэ дыдэ къыхэтхын хуей хьэлхэм 
ящыщщ гъэсэныгъэр, хабзэ дахэр, ауэ дэ 
дызэрымыгъэсар, цIыхухэм пщIэ зэрахуэд-
мыщIыр нэмэзымкIэ къэдгъэлъагъуэмэ, 
Алыхьыр зыхуэмей дыдэр къыхэтхауэ аращ 
абы. Ар къызэрытфIэIуэхур фIы дыдэщ, ауэ 
нэмэзым и щIыкIэм кърикIуэ Iуэхухэми де-
гупсысын хуейщ. Демыгупсысауэ зы Iуэху 
цIыкIу длэжьу, ар Iуэхушхуэ щыхъу щыIэщ. 
Мэкъу пыпхъуэ псо бгъэсын папщIэ, узы хуейр 
зы хъуаскIэ цIыкIущ. 

Алыхьым нэхъыфIым дыхуишэ. Ди нэмэзыр 
Алыхьым къытхуихъумэ, дэри а нэмэзым ды-
хуихъумэ. Диным и пщIэр тIэтауэ, и емы кIуи 
къэдмыхьауэ, Алыхьталэм и пащхьэ дришэж.

Къэрал хабзэмрэ
динымрэ

Иджыблагъэ Мейкъуапэ 
щекIуэкIащ «Дыщэ Сосры-
къуэ» VI дунейпсо кинофес-
тивалым щытекIуахэр ща-
гъэфIэж пшыхь. Мы гъэм 
зэпеуэм, зэи къэмыхъуауэ, 
лэжьыгъэ куэд къргъэхьащ 
- къэрал 22-м щыщ кинема-
тографистхэм я Iэдакъэ-
щIэкIыу зы миным щIигъу. 
Абыхэм ящыщу фестива-
лым и программэ нэхъыщ-
хьэм хагъэхьащ Урысейм, 
Белоруссием, Бразилием, 
Монголием, Испанием, Узбе-
кистаным къикIа фильм 51-
рэ. КъимыдэкIэ, лэжьыгъэ 
12 зэпеуэм хэмыту утыку 
кърахьащ. 

ФЕСТИВАЛЬ махуищыр 
хуабжьу гъэщIэгъуэн Iуэху-
гъуэхэмкIэ гъэнщIауэ щы-
тащ. Абы щылэжьащ урысей 
кинопродюсер, ЩIыналъэ ки-
нематографием зыщIэгъэ-
къуэнымкIэ фондым и сове-
тым хэт Якунин Дмитрий зи 
пашэ къэпщытакIуэ гупыр. 
Зэпеуэр IыхьиплIу зэхэтт: 
игровой, документальнэ, ани-
мацэ, нейросеть кино. Къи-
щынэмыщIауэ, мы гъэм япэу 
хагъэхьэри, лъэпкъыбзэхэм-
кIэ траха фильмхэри щхьэ-
хуэу къапщытащ. 

ЛъэпкъыбзэкIэ трахахэм 
«Игровое кино» унэтIыны-
гъэм нэхъыфIу къыщалъы-
тащ «Куда пропал Женька?» 
фильм кIэщIыр, ар Мей-
къуапэ ГъуазджэхэмкIэ и са-
бий школ №1-м Креатив ин-
дустриехэмкIэ и еджапIэм  
щIэс хэм ягъэхьэзырат. «До-
кументальное кино» унэтIы-
ныгъэм текIуэныгъэр къыщи-
хьащ Адыгэ Республикэм и 
Севастополь станицэм щыщ 
Мигалинэ Алинэ и «Улыбка 
на долгие года» теплъэгъуэм. 
«Анимацэ кино» унэтIыны-
гъэм щынэхъыфIу къы щIэ-
кIащ Мейкъуапэ Гъуазджэ-
хэмкIэ и сабий школ №1-м 
Креатив индустриехэмкIэ и 
еджапIэм щIэсхэм я «Магия 
орнамента» жыхуиIэр.

Фильм нэхъ кIыхьхэм ящы-
щу «Игровое кино» унэтIыны-
гъэм текIуэныгъэр къыщи-
хьащ Ярославль щыщ Вобли-
ков Владимир и «Ку-ку» фи-
льмым. А унэтIыныгъэмкIэ 
короткометражнэ фильм нэ-
хъыфIу къалъытар Санкт-Пе-
тербург щыщ Чижих Катя и 
«Свидание»-ращ.

«Документальнэ кино нэ-
хъыфI» унэтIыныгъэм щы-
текIуащ «Адыгей» ГТРК-м и 
унафэщI Ачмыз Iэдэм и Iэ-
дакъэ къыщIэкIа «Щэнхаб-
зэм и хъумакIуэхэр» филь-
мыр. Анимацэ фильм нэхъы-
фIу жюрим хэтхэм къалъы-
тащ Москва щыщ Игнатов 
Алексей и «В Рождество все 
немного волхвы» лэжьыгъэр. 
«Нейросеть кино нэхъыфI» 
унэтIыныгъэм щагъэлъэпIащ 
Мейкъуапэ щыщ Мамонтовэ 
Татьянэ и «Орнамент жизни» 
фильмыр.

Зэпеуэм и саугъэт нэхъыщ-
хьэр - «Дыщэ Сосрыкъуэ» VI 
дунейпсо кинофестивалым и 
Гран-прир - хуагъэфэщащ 
«Неоткрытое письмо» кино-
картинэм, ар и Iэдакъэ къы-
щIэ кIащ Монголием щыщ 
Бямбасурен Батделгер. Ар 
пшыхьым кърихьэлIакъым, 
ауэ видеозэпыщIэныгъэкIэ 
фIыщIэ къахуищIащ Iуэхур 
зэхэзышахэм. Фестивалым и 
саугъэт щхьэхуэхэмкIэ ягъэ-
лъэ пIащ сценарий нэхъыфI 
зытхар, оператор лэжьыгъэ 
нэхъыфIыр, макъамэ, режис-
сёр лэжьыгъэ нэхъыфIу къа-
лъытахэр зейхэр. 

«ЦIыхухэм я гум дыхьэ са-
угъэт» номинацэ хэхамкIэ 
ягъэ лъэпIащ Мейкъуапэ 
щыщ Шакъ Аэлитэ, абы три-
хащ «В единстве сила» филь-
мыр. 

«Адыгэ фильм нэхъыфI» 

«ЖылакIэр» дунейпсо
утыкум йохьэ

цIэ хэхар къыхуагъэфэщащ 
Къэбэрдей-Балъкъэр Респуб-
ликэм щыщ Пэфыф Заринэ 
и «ЖылакIэ» фильмым.

- Псори гъуэзэджэу екIуэ-
кIащ. Илъэс къэс ди Iуэхур 
ефIа кIуэурэ макIуэ, ди фес-
тивалым нэхъри зеужь, ду-
нейпсо мыхьэнэ иIэ хъуащ. 
ИджыкIэ мыр кинофестиваль 
нэгъэсащ, Урысейм щы-
нэхъыфIхэм яхыубжэ хъуну. 
Абы щыхьэт тохъуэ къыт-
хуагъэхьа фильмхэм я фIа-
гъри. Псом хуэмыдэу дыщо-
гуфIыкI зэпеуэм и унэтIы-
ныгъэ псоми ди лъахэгъухэр, 
ди лъэпкъэгъухэр, Адыгейм 
щыщу кино техын щIэзыдза-
гъащIэ авторхэр зэрыхэтым, 
- къыхигъэщащ кинофестива-
лыр къызэзыгъэпэща, Адыгэ 
Республикэмрэ Къэ бэр дей-
Балъкъэрымрэ гъуазджэ-
хэмкIэ щIыхь зиIэ я лэ жьа-
кIуэ, Урысейм и Кинематог-
рафистхэм я зэгухьэныгъэм 
и Адыгей щIыналъэ къу да-
мэм и унафэщI Нэгъаплъэ 
Аскэрбий.

Къыхэдгъэщынщи, «Дыщэ 
Сосрыкъуэ» VI дунейпсо ки-
но фестивалым и къызэгъэ-
пэщакIуэр Урысейм и Кине-
матографистхэм я зэгухьэ-
ныгъэм и Адыгей щIыналъэ 
къудамэращ, абы и дэIэпы-
къуэгъущ АР-м и Iэтащхьэ 
КъумпIыл Мурат, Щэумэн 
Хьэзрэт и псапащIэ фондыр. 

Къэбэрдей-Балъкъэрым 
щыщу «Адыгэ фильм нэ-
хъыфI» цIэ хэхар къызыхуа-
гъэфэща, «ЖылакIэ» филь-
мыр зи IэдакъэщIэкI Пэфыф 
Заринэ къыддэгуэшащ фес-
тивалыр къызэрыщыхъуам-
кIэ, Адыгейм къыщыхуащIа 
пщIэмкIэ, и лэжьыгъэр зы-
теухуамкIэ: «Дыщэ Сосры-
къуэ» кинофестивалыр ду-
нейпсо утыкум апхуэдизкIэ 
дахэу ихьащи, и инагъым 
укъегъэуIэбжь. Абы и щы-
хьэтщ мы гъэм лэжьыгъэ 
1081-рэ къэрал 22-м къикIыу 
къазэрыIэрыхьар. Хэтхэр зы-
щыщ щIыпIэхэр, дауи, нэ-
хъыбэ хъуащ, зэхьэзэхуэр 
нэхъ ткIийуэ йокIуэкI, къагъэ-
лъэгъуа художественнэ лэ-
жьыгъэхэр куэдкIэ нэхъыфI 
хъуащ. ИкIи апхуэдэ мыхьэнэ 
зиIэ дунейпсо зэпеуэ лъэщым 
апхуэдэ пщIэ щыбгъуэтыныр 
узыгъэгушхуэнщ.

«ЖылакIэ» фильмыр «Уар-
дэ» проектым и лэжьыгъэхэм 
ящыщщ. Абы «Адыгэ фильм 
нэхъыфI» саугъэтыр къыхуа-
гъэфэщэныр ди гупым деж-
кIэ нэгу къыщIэгъэхьэгъуейт, 
ар дэркIэ лъапIэщ! 

Мейкъуапэ фестивалыр 
зыхуэдэ щымыIэ щэнхабзэ 
утыку хъуауэ жысIэфынущ. 
Ар дэ дызэлэжьыр фIыуэ 

 къащыгурыIуэ, гурэ псэкIэ 
щагъэлъапIэ щIыпIэщ. Сыт 
ди лэжьыгъэм и лъабжьэр 
жыпIэмэ, адыгэ лъэпкъым и 
анэдэлъхубзэр, и щхьэхуэны-
гъэхэр, щIэиныр, хъугъуэфIы-
гъуэхэр экраным къищ теп-
лъэгъуэхэмкIэ хъумэнырщ.

«Уардэ» гупым и лэжьыгъэ-
хэр иджы япэу къыхагъэщу 
аракъым. Фестивалым 
 ид жы  ри «Адыгей, сэ уэ фIыуэ 
узолъагъу» фIэщыгъэр щы-
зэрихьэм дыхэтащ. 2024 гъэм 
«Кхъужьей къудамэ» филь-
мым «Хабзэхэр зэрахъумам 
папщIэ» саугъэт щхьэхуэ 
 къратащ, 2025 гъэм «Си адэ» 
теплъэгъуэм «И къежьапIэм 
зэрыхуэпэжым папщIэ» сау-
гъэтыр къыхуагъэфэщащ.

Псом хуэмыдэу нэхъ 
згъэщIагъуэр Адыгейм кине-
матографием щыхуащI гу-
лъытэрщ. Уеблэмэ мы гъэм 
фестивалым Адыгейм щыщ 
авторхэм защIэгъэкъуэным 
хуэгъэпса Iыхьэ хагъэхьат. 

Сэ срогушхуэ, республикэм 
сыщымыщми, ди фильмым 
апхуэдэ гулъытэ къызэры-
хуащIам. Абы иджыри зэ 
наIуэ къещI ди зэхуэдэ адыгэ 
щэнхабзэм, хабзэм, бзэм 
 гъунапкъэ гуэри зэрамыIэр, 
абыхэм зегъэужьыным, хъу-
мэным ди къуэш республи-
кэр зэрыхуэнабдзэг уб-
дзаплъэр.

Дызэрыт 2026 гъэм ди гу-
пым «Гармония» социальнэ 
зыу жьыныгъэмкIэ центрым и 
гъусэу игъэзэщIа проектщ 
фестивалым хэта «ЖылакIэ» 
фильмыр. Абы къищы нэ-
мыщIа, иджыри фильм кIэ-
щIу плIы тетхащ, Щэнхабзэ 
жэрдэмхэмкIэ президент 
фондым къыдита грант дэ-
Iэпыкъуныгъэм и фIыгъэкIэ. 
ИкIи апхуэдиз хьэрхуэрэгъум 
ди «ЖылакIэм» саугъэт хэ-
хар къызэрыхуагъэфэщам 
къегъэлъагъуэ, Щэнхабзэ 
жэрдэмхэмкIэ президент 
фондым и хьэтыркIэ, ди Iэ-
загъым зэрыхэдгъэхъуар, 
лъэпкъ кинор ипэкIэ зэрыкIуа-
тэр.

АнэдэлъхубзэкIэ фильм 
теп хыныр иджыпстукIэ Iуэху 
къызэрыгуэкIыу щыткъым, 
абы жэрдэм зыхэлъ, зи 
лъэпкъым гууз-лыуз хузиIэ 
закъуэтIакъуэщ иужь итыр. 
Дэ езым ди щхьэ Iуэху зед-
мыхуэжмэ, ди анэдэлъхуб-
зэкIэ кино тедмыхмэ, дымы-
гъэкIуатэмэ, хэт ар ди пIэкIэ 
зыщIэнур? Хэт дэр нэмыщI 
къэ кIуэну щIэблэхэм анэ-
дэлъхубзэр яIурызылъхьэ-
нур? Дэ хуабжьу дахуэарэзыщ 
Щэнхабзэ жэрдэмхэмкIэ пре-
зидент фондым, «Гармония» 
социальнэ зыужьыныгъэмкIэ 
центрым, Мейкъуапэ ще-
кIуэкIа «Дыщэ Сосрыкъуэ» 
фестивалым. Сыхуейт ди 
лэжьыгъэхэм ди республи-
кэми апхуэдэ гулъытэ къы-
щыхуащIыну, сыт щхьэкIэ 
жыпIэмэ, лъэпкъ фильмхэр 
утыку къихьэ къудейщи, дэ-
Iэпыкъуэгъурэ цIыхухэм я 
 гулъытэрэ хуэныкъуэщ». 

Фигу къэдгъэкIыжынщи, 
Заринэ «Уардэ» щэнхабзэ-
узэщIакIуэ проектым и къызэ-
гъэпэщакIуэщ, адыгэбзэкIэ 
кино кIэщI купщIафIэхэр 
трех. «Уардэр» уи лъахэм, уи 
унэм, уи бзэм, уи къежьапIэм 
ухуэзышэж, адыгэм зезы-
гъэщIэж, зызыгъэцIыхуж 
проектщ жыпIэмэ, ущыуэну-
къым.

Тхыгъэри сурэтхэри
ДАРИЙ Дахэнур ейщ. 

Адыгэ хабзэр
адэжь щIэинщ

Адыгэ напэр псэм нэхърэ нэхъ 
лъапIэщ. Псалъэжь.

Адыгэ цIыхум дежкIэ Хэкумрэ лъэп-
къымрэ нэхъ лъапIэ дунейм теткъым. 
Ди хэкуэгъухэм я псэмрэ я гумрэ 
хэлъщ къыщалъхуа щIыналъэр: ди бгы 
лъагэхэр, къурш уардэхэр, псыежэх 
бзэрабзэхэр, мэз Iувхэр. Мы щIыпIэ да-
хащэм къыщыхъуа цIыхум и хабзэри 
псэукIэри, зыми емыщхьу, къызэрымы-
гуэкIыу щытщ. А цIыхум къигъэщIащ 
IуэрыIуатэ мыкIуэдыжынри, а Iуэры-
Iуатэм и дыщэ кIанэ нарт эпосри, дэт-
хэнэ адыгэми и псэм, гущIэм хэт адыгэ 
хабзэри. Ди лъэпкъ хабзэхэр, нарт 
пшыналъэхэр, езы IуэрыIуатэ къулейр, 
къафэ уардэхэр псори зэзыпхыжыр 
адыгэ дунейрщ. Сыкъапщтэмэ, си 
дежкIэ а дунейм и къежьапIэр, и лъаб-
жьэр адыгэ хабзэрщ.

Сэ еханэ классым сыщоджэ. Сху-
жыIэнукъым адыгэ хабзэм къызэщIи-
убыдэ псоми нэгъэсауэ хэсщIыкIыу. 
ЗэрысщIэжрэ дадэрэ нанэрэ къыджа-
Iэрт: «ХабзэмыщIэ емыкIухьщ». Сыт а 
псалъитIым къикIыр, сыт хуэдэ гупсы-
сэхэт а псалъэ кIэщIхэм ща гъэпщ кIуар 
ди япэкIэ псэуа нэхъыжьхэм? А 
упщIэхэр куэдрэ зыхуэзгъэувыжырт. 
Уегупсысмэ, псалъэ куэди хъуркъым, 
ауэ сыту куэд къагъэлъагъуэрэ абы-
хэм. Хабзэ, емыкIу… адыгэ. Мы пса-
лъэхэм псори къызэщIаубыдэ: гущIэ, 
псэ, унагъуэ, гъащIэ, дуней. А псори 
къызэщIакъуэ Адыгэ Хабзэ гъуэзэ-
джэм рэ абы ди гум щиубыд увыпIэ 
лъа гэмрэ.

Адыгэ Хабзэ - ди лъэпкъым и цIыху-
гъэм, псэукIэ тэмэмыр ухуэным и лъа-
бжьэ нэхъыщхьэхэм ящыщщ ар. Абы 
хыхьэхэм ящыщу увыпIэ нэхъыщхьэ 
дыдэр зыубыдыр, сэ къызэрысщыхъум-
кIэ, нэхъыжьхэм, адэ-анэм пщIэ яхуэ-
щIын хуейуэ къызэригъэувырщ. Пса-
лъэжьхэу «Нэхъыжь и чэнджэщ дыщэ 
уасэщ», «Нэхъыжьыр гъэлъапIи, уи 
щхьэ лъапIэ хъунщ», «Жьы зимыIэ 
фIы щыIэкъым», нэгъуэщIхэми къа-
гъэлъагъуэ жьы хъуа цIыхум и псалъэр 
нэхъыщIэм дежкIэ шэч зыхэмылъ Iу-
щыгъэу, дахагъэу, уеблэмэ, узытекI 
мыхъун унафэу зэрыщытыр. Мыбыхэ-
ми нэгъуэщI псалъэжь куэдми етхуанэ 
классым дыщеджауэ щытащ. Пса-
лъэжь хэр гукIэ зэдгъащIэри, зэпеуэ 
едгъэкIуэкIат, псалъэжь нэхъыбэ жы-
зы Iэфымрэ абы къикIхэр къэзыIуэ тэ-
жыфымрэ зэхэдгъэкIыу. 

Нанэ зэрыжиIэжымкIэ, нэхъапэм 
щIэблэр хабзэм хапIыкIырт, цIыхухэм 
зэхуаIэ зэхущытыкIэр екIуу, зэпэщу 
зэрахьэрт. НэхъыщIэхэр хущIэкъурт я 
нэхъыжьхэр зэрамыгъэукIытэным, я 
напэр зэрытрамыхыным, нэхъыжьым 
и псалъэр зэрамыкъутэным. Мы хаб-
зэхэм я фIыгъэщ ди лъэпкъымрэ ди 
бзэ дахэмрэ лIэщIыгъуэ бжыгъэкIэ 
 хъума зэрыхъуар. Дауи, зэпымычу па-
пи мами къыджаIэ нэхъыжь щыту дэ, 
сабийхэр, дыщыс зэрымыхъунур, нэ-
хъыжь и пащхьэ ину дыщыпсалъэну, 
щIыкIейуэ дыщыдыхьэшхыну къызэре-
мызэгъыр, абы и гъуэгу зэпыдупщI 
зэрымыхъунур, нэгъуэщI куэди. Псом 
хуэмыдэу сигу ирохь дадэ а лъапIэны-

гъэхэр къыджиIэм нэмыщI, а хабзэхэр 
къызыхэщыж хъыбарыжьхэм, тау-
рыхъхэм дыщригъэдаIуэм деж.

Апхуэдэу дадэ къыджеIэж адыгэхэм 
хьэщIэр фIыуэ ялъагъуу, егъэлеяуэ 
ягъэлъапIэу зэрыщытар. Абы къызэ-
риIуэтэжымкIэ, адыгэ гъэхьэщIэкIэр 
дуней псом щыцIэрыIуащ, ари адыгэ 
хабзэм и Iыхьэ нэхъыщхьэхэм хиу бы-
дэу жеIэ. «ХьэщIэр Тхьэм и лIыкIуэщ», 
- жаIэрти, къахуэкIуа цIыхур зыми 
емыщхьу ягъэлъапIэрт. ХьэщIэщыр 
унагъуэм и нэхъ пэш дахэу щытын 
 хуейт, хьэщIэм и лъэIур ягъэзащIэрт, и 
щэхухэм щIэупщIэртэкъым. Ику ит 
лIэщIыгъуэхэм хамэ къэрал къикIыу ди 
щIыналъэм къакIуэу щыта цIыхухэм 
ягъэщIагъуэу ятхыжырт дэтхэнэ зы 
адыгэ унагъуэми екIуу узэрыщагъэ-
хьэщIэр: я пэш нэхъыфIым узэрыщIа-
гъэлъыр, нэхъ шхыныгъуэфIхэр зэры-
уагъэшхыр, узыхуей дыдэр къызэрып-
хуащIэр, икIи, нэхъ гъэщIэгъуэныжра-
щи, пщIэ лъэпкъ а псоми зэры щIу мы-
тыр. Махуэ дапщэкIэ ущымыхьэщIами, 
адыгэ унагъуэм нэмыплъ къыпхуащIы-
нутэкъым, хьэщIэр къатехьэлъэу зы-
къыуагъэщIэнутэкъым. ХьэщIэм ехьэ-
лIа хабзэ псори нобэ адыгэхэм ямы-
хъумами, я хьэщIэр ягъэлъапIэ, ерыс-
къы нэхъыфIхэр къыхуаIэт, я нэгур 
зэIухауэ кърагъэблагъэ. Псалъэм пап-
щIэ, ди унагъуэм апхуэдэ зэхэтыкIэщ 
щекIуэкIыр. Нани мами, хьэщIэ къэ-
кIуа мэ, адыгэ шхыныгъуэфIхэр зэпе-
уэу ягъэхьэзыр. Сэри абыхэм схузэфIэ-
кIымкIэ садоIэпыкъу, Iэпыдзлъэпыдз 
сохъу. Нанэ жеIэ: «ХьэщIэр цIыхугъат-
хъэщ». Ар адыгэ псалъэжьу зэрыщы-
тыр къызгурегъаIуэри, а псалъэ Iущ-
хэм къикIри къысхуеIуатэ.

Хабзэм и къежьапIэр адыгэ уна-
гъуэрщ, адыгэ жьэгурщ. Унагъуэр 
адыгэм дежкIэ уардэунэщ, жьэгу ма-
фIэр щымыункIыфI щIыпIэщ. Жьэгур, 
мафIэр - ерыскъы щапщэфI щIыпIэ 
къудейкъым, атIэ ар унагъуэр зэкъуэт 
зыщIщ. «Зи унагъуэ мафIэ щыщIамы-
гъэнэжыр унагъуэкъутэщ, унагъуэ 
къэсэхыжащ, Алыхьым абы дыщи хъу-
мэ», - угъурлыгъэ къызыщIих нэхэмкIэ 
къызэплъурэ макъ щабэ дыдэкIэ жеIэ 
нанэ. Абыхэм я дежщ къыщежьэр уна-
гъуэри, лъэпкъри, хабзэри. Унагъуэм 
ис цIыхухэм зэхуаIэ пщIэмрэ гуапа-
гъэмрэ - аращ адыгэ жьэгум и мафIэр 
зыгъаблэри, щIэблэр насыпыфIэу 
къэзыгъэхъури.

КЪУЭКЪУЕЙ Иланэ,
егъэджакIуэр ХЪУЭСТ ФатIимэщ.

ЦIыху нэс урихъунущ

Мы щIы хъуреишхуэм лъэпкъыу тету 
хъуам езыхэм я щыIэкIэ, псэукIэ 
яIэжщ. Мы гъащIэ екIуэкIым зыдра-
гъэкIуурэ, къупхъэ гуэрхэм тету мэпсэу. 
Сэ си адыгэ лъэпкъым иIэщ, урипсэу-
ну, ущимыгъэкIыу, уимыгъэикIэу, 
уихъу мэжу, уигъэдахэу, цIыху хуэдэу 
укъызэтринэжу, псоми пщалъэ яхуэ-
хъуу щыIэкIэ. КIэщIу жыпIэмэ, абы 
зэреджэр Хабзэщ. Адыгэ Хабзэр куущ. 
Абы тету псэухэм «Адыгэ нэгъэсащ» 
хужаIэ, зезымыхьэфхэм я пщIэр йо-
хуэх. Ар лъэпкъ псом къызэдащтауэ 
яIыгъщ илъэс бжыгъэ куэд хъуауэ, 
нобэрей гъащIэми йокIу. Пасэрей пса-
лъэжьым жеIэ, «Хабзэм хабзэ ира-

щIэкIыркъым». Абы къегъэлъагъуэ, 
уебакъуэу пхъуэж е узэрегуакIуэу упсэу 
зэрымыхъунур. Адыгэ лъэпкъым и гъа-
щIэм хабзэм къызэщIимыубыдэ Iуэху-
гъуэ зыри хэткъым. Дунейм къы-
щытехьам щыщIэдзауэ и гъащIэм и 
кIыхьагъкIэ, ипкъри и псэри къызэщIи-
убыдэу, хабзэкIэ гъэпсащ. 

 Хабзэр унагъуэм деж щыщIедзэ, 
итIанэ хьэблэм, итIанэ жылэм, итIанэ 
Хэкум щызокIуэ. Хэку псом цIыхуу 
 исыр зы Адыгэ ХабзэкIэ тыншу зэдо-
псэу, зэгуроIуэ. Хабзэм къызэщIеу-
быдэ нэхъыжьымрэ нэхъыщIэмрэ яку 
дэлъын хуей пщIэ-нэмысыр, цIыху-
хъумрэ цIыху бзымрэ, зэкъуэш-зэшы-
пхъухэм, зэщхьэгъусэхэм, хьэщIэмрэ 
хэгъэ рейм рэ я зэхущытыкIэн хуейхэр, 
зэгъу нэгъухэм, зэунэкъуэщхэм, зэбла-
гъэ хэм, зэрыцIыхухэм, зэныкъуэ къуэ-
гъу  хэм, зэIупэфIэгъухэм, зэбийхэм, 
зэны бжьэгъухэм, зэлъэпкъэгъухэм я 
зэхущытыкIэн хуейр.

Мыр апхуэдизкIэ хэIэтыкIауэ зыгуэр-
щи, урипсэу щыхъукIэ, цIыху нэс ури-
хъунущ, уэ къыбдэпсэу гъунэгъу 
лъэпкъ хэми пщIэ ягъуэтынущ. Ноби, 
ди япэкIэ къэкIуэнуми адыгэ цIыхухэр 
щреIэ, адыгэ хабзэм тету. Абы мы гъа-
щIэ гугъур нэхъыфI, нэхъ тынш хэти 
щищIынущ! Мы щIышхуэм лъэпкъыу 
тетхэм псоми езыхэм я фIагъ яIэжщ, 
абы трыретхэ! 

Ди тхыдэм къыхощыж ижь-ижьыж 
зэман лъандэрэ ди лъэпкъым хэлъа 
икIи нобэр къыздэсым къыдэгъуэ-
гурыкIуэ хабзэмрэ пщIэ-нэмысымрэ. 
Щапхъэу къэсхьыну сыхуейт: пасэ зэ-
маным зекIуэ кIуа шум жэщ къыте-
хъуамэ, дэтхэнэ унагъуэми и хьэщIэ-
щым еблагъэу хуеиху щыIэну хуитт, 
хьэщIагъэ кърахыу, пэш хэха, шы 
фIэдзапIэ щхьэхуэ иIэу. ХьэщIэ къе-
блэгъам упщIэ ептыну емыкIут, езым 
къызытекIухьар жимыIауэ. 

Ди тхыдэтххэр, тхакIуэхэр, уэрэд-
усхэр ди хабзэ дахэр зэрытщамыгъэ-
гъупщэн иужь итхэщ. УсакIуэ, уэрэд-
жыIакIуэ куэд тетхыхьащ ди хабзэ да-
хэм. Уэрэдхэм нэмыщIи псалъэжь куэд 
диIэщ. Абыхэм ящыщщ: «Удын зэхэдзэ 
нэхърэ - Iыхьэ зэхэдзэ». Сэ мы пса-
лъэжьыр къызэрызгурыIуэмкIэ, мы ди 
щIы хъуреишхуэм адыгэхэм нэмыщI, 
нэгъуэщI лъэпкъхэри зэрыщыIэр, 
абыхэми увыпIэ гуэр зэраIэр, зэгу-
рыIуэрэ зэдэIуэжрэ ди яку дэлъын 
 хуейуэ зэрыщытыр къикIыу арауэ 
къысфIощI. Сэ си щхьэкIэ къасщтэмэ, 
сыщогуфIыкI, ди адыгэ лъэпкъым хаб-
зэ дахэ зэриIэм.

Дэтхэнэ зы лъэпкъри ирепсэу, ире-
багъуэ, зэгурыIуэныгъэрэ мамыры-
гъэрэ яку дэлъу!

ЛОСЭН Инал,
егъэджакIуэр

КЪАРМОКЪУЭ ФатIимэщ. 

Бзэр лъэпкъым и псэщ, и 
хъугъуэфIыгъуэщ

Адыгагъэ!.. Адыгэ нэмыс!.. ЛъапIэщ 
мы псалъэхэр дэтхэнэ зы адыгэм деж-
кIи, сыт щхьэкIэ жыпIэмэ, лъэпкъыр 
зыузэщIыр, езыгъэфIакIуэр напэ, 
укIытэ зыбгъэдэлъ, хабзэ зезыхьэ 
цIыхухэрщ. Уегупсысмэ, хабзэрщ 
цIыхухэр зэпызыщIэр, зэгурыIуэ я зэ-

хуаку дэзылъхьэр, лъэпкъыр зэтезыIы-
гъэр. Ауэ жиIэркъым псалъэжьым: 
«Хабзэ здэщыIэм зэгурыIуэ щыIэщ». 
Пасэ зэманми адыгэм я напэм япэ 
зыри ирагъэщакъым, уеблэмэ я щхьэр 
халъхьэрт я щIыхьыр яхъумэжыным. 
НэгъуэщI щIыпIэ къикIа тхыдэтх, еджа-
гъэшхуэ куэд тетхыхьыжащ адыгэм 
яхэлъ лIыгъэм, къадекIуэкI хабзэ-
нэмысым. Абыхэм яфIэтелъыджэт 
адыгэхэм хьэщIэм хуащI пщIэр, нэ-
хъыжьымрэ нэхъыщIэмрэ, цIыхухъум-
рэ цIыхубзымрэ яку дэлъ зэхущытыкIэ 
дахэр; ахэр Iэдэбу, бэшэчу зэрыщытми 
хуабжьу дихьэххэрт. Гу лъамытэуи 
 къанэртэкъым сабийхэр тэмэму зэра-
гъасэм; напэр, пэжыгъэр адыгэ хаб-
зэм и пкъыгъуэ нэхъыщхьэ дыдэу 
зэрыщытым икIи щIэблэр абы 
зэрыщIапIыкIым. Ди жагъуэ зэрыхъу-
щи, гъэсэныгъэм и Iуэхур мы зэманым 
нэхъ къелъэхъшэхащ. ЗэрытщIэщи, 
фIылъагъуныгъэрщ дунейр зэтезыIы-
гъэр, гъащIэр IэфI пщызыщIыр. Мы 
гурыщIэ лъагэр щIэблэм щигъуэтыр и 
унагъуэрщ; анэм къыббгъэди-
мылъхьэмэ, зыхэлъхьэгъуейщ. 

Лъагъуныгъэм и лъабжьэр гуапа-
гъэщ, зэхущытыкIэ дахэщ. Псалъэ 
 гуапэм удогуфIэ, гур егъэпхъэр, уи 
 гукъыдэжыр къеIэт. ЦIыхум псалъэ 
жагъуэ едзыныр хабзэншагъэщ, абы и 
мызакъуэу, мыгъущыж уIэгъэ гум 
тредзэ. ЕмыкIумрэ екIумрэ къыгу-
рыIуэу, цIыху хэтыкIэ ищIэу къэхъуа 
щIэблэр зэи хабзэкъути емыкIухьи 
 хъунукъым, апхуэдэм нэгъуэщIыр и 
щхьэм ирилъытынущ. Сыт хэлъ-тIэ 
цIыхум уегуэпэкIым! 

ЦIыхум хабзэ кIэлъызехьэныр ду-
нейм къыщытехьагъащIэм хуащI цIэ-
фIэщджанэм деж къыщыщIедзэ. ЩIа-
лэ цIыкIумэ, лъэпкъым къыхэкIа цIыху 
цIэрыIуэ гуэрым и цIэр фIащ хабзэщ. 
Сабийр дунейм къытемыхьэ щIыкIэ 
ягъэхьэзыра цIэ щыфIащи щыIэщ. Ар 
къыхэзыхыр нысащIэм и пщыпхъу, 
пщыкъуэ е и IыхьлыфI гуэрщ. Ауэ мы 
зэманым куэдрэ урохьэлIэ, анэм зы-
хуей цIэр нэгъуэщIым жриIэрэ фIри-
гъэщу. ИгъащIэ псокIэ и быным 
зэреджэну фIэфI цIэр анэм езым 
къыхебгъэхыжыныр гумащIагъэщ икIи 
псапэ пылъщ. Ауэрэ гущэхэпхэмрэ 
лъэтеувэмрэ я зэманыр къосри, абы-
хэм епха дауэдапщэри дахэу ира-
гъэкIуэкI. Мы хабзэхэм ди гъащIэм зэ-
хъуэкIыныгъэ щIагъуэ щамыгъуэтауэ 
адыгэхэм зэрахьэ. 

Лъэпкъ тхыдэм ухэплъэжмэ, ди нэ-
хъыжьхэм зэхущытыкIэ дахэу яIар, 
зэрахьа хабзэр, ябгъэдэлъа лIыгъэр уи 
нэгу къыщIоувэжри, гупсысэхэм уха-
шэ. Ди блэкIам щыIа псэукIэм хэлъа 
хъугъуэфIыгъуэхэм щIэблэр щыбгъэ-
гъуэзэныр икъукIэ Iуэху щхьэпэщ: а 
лъа пIэныгъэхэм ди щIалэгъуалэр гуп-
сысэ пхэнжхэм щахъумэнущ, я акъы-
лыр зыгъэутхъуэну хэтхэм япэщIэты-
фынущ. 

Сыт хуэдиз лIыгъэрэ Iущыгъэрэ уб-
гъэдэлъын хуей уи унагъуэм къраша 
сабийр упIын, хабзэ ебгъэщIэн папщIэ! 
Къан къыпхуагъэфэщэныр пщIэшхуэ 
щхьэкIэ, ар хуабжьу Iуэху хьэлъэт. ЛIы-
гъэм, хахуагъэм, хабзэ-нэмысым 
щIипIыкIын хуейт атэлыкъым и къа-
ныр. Iэмал щхьэхуэхэр къигъэсэбэпурэ 
имыцIыху адэ-анэр фIыуэ иригъэлъа-
гъунри и пщэ дэлът. 

Ижь-ижьыж лъандэрэ адыгэм и 
бжэр хузэIухащ хьэщIэм. Бысымым 
деж адыгэр зыхуей щыхуэзэрт, хъума 
щыхъурт, гулъытэрэ пщIэрэ щигъуэ-
тырт. «Сэ жаIэуи яIуатэуи зэхэсхакъым, 
зы тхылъи иту срихьэлIакъым шэр-
джэсхэм нэхърэ нэхъ цIыху гуапэрэ 
хьэщIэкIэ нэхъыфIрэ», - итхыгъащ Ин-
джылызым щыщ щIэныгъэлI Бэлл 
Джеймс. 

Иджыблагъэ ди къуажэм щаухуа 
лъэпкъ хьэщIэщ уардэм щрагъэкIуэкI 
гуфIэгъуэ дауэдапщэхэр, нэгузегъэ-
ужь пшыхьхэр, зэхьэзэхуэ зэхуэ мы дэ-
хэр. ХьэщIэщым къеблагъэ хэр щы-
гъуа зэ хуохъу япэрей зэманым щыIа 
псэукIэм, зэхэтыкIэм, адыгэм зэрахьэу 
щыта хабзэм. Я нэгу щIэкI псоми 
щIэблэр лъэпкъ гупсысэм ирашалIэ; 
хабзэм, Iуэху зехьэкIэм зыхуагъэ сэ-
нымкIэ щхьэпэ мэхъу. Апхуэдэу хабзэм 
епха зэхуэсыпIэхэр жылагъуэ къэс 
къыщызэрагъэпэщатэмэ, адыгэм и 
жьэ гур ужьыхыжынтэкъым, сыт щыгъуи 
хуабэу щытынт. Апхуэдэ Iуэху гъуэхэм 
лъэпкъым зрагъэузэщIынущ, щIэблэр 
Iуэху мыщхьэпэ куэдым ща хъумэнущ.

Хабзэмрэ щэнхабзэмрэ я зыужьыны-
гъэр къыгуэхыпIэ имыIэу епхащ бзэм. 
Бзэр лъэпкъым и псэщ, и хъугъуэфIы-
гъуэщ. ЦIыху къэс и гъащIэр куэдкIэ 
елъытащ и бзэмрэ и гупсысэмрэ зэри-
гъэлъапIэм, псалъэр къызэрыгуры-
Iуэм, абы пщIэ зэрыхуищIым. Ар кIуэ-
дыжмэ, щыIэжынукъым дызэрыгуш-
хуэ ди лъэпкъыр. Апхуэдэ насыпынша-
гъэ къэмыхъун щхьэкIэ хэкIыпIэфIщ, 
щысабийм деж щегъэжьауэ, щIэблэр 
адыгэбзэ тхылъым ешэлIэныр. Абы 
хуэдэу цIыхум и псэм зезыгъэужь гъуэ-
тыгъуейщ. КъыщыщIэбдзэ хъунущ 
«Адыгэ таурыхъхэр» тхылъым деж. 
Тау рыхъым дуней хьэлэмэтхэм ухешэ, 
уи акъылым зрегъэужь, фIымрэ 
Iеймрэ зэхэбгъэкIыфу уегъасэ, уеу-
щий. АдыгэбзэкIэ къыдэкI «Нур» жур-
налыр сабийм и зэхэщIыкIым, и бзэм 
зиужьынымкIэ сэбэп зэрыхъур-щэ! 
СхузэфIэкIатэмэ, сабий зэрыс зы 
адыгэ унагъуэ къэмынэу а журнал 
хьэлэмэтыр яIэрызгъэхьэнт. Абы итхэр 
яфIэгъэщIэгъуэн хъуа нэужь, ди 
тхакIуэшхуэхэм, усакIуэшхуэхэм я тхы-
гъэхэм дихьэхынт, адыгэбзэр я псэм 
хыхьэнт. Бзэм, хабзэм, щэнхабзэм зе-
гъэужьыным щхьэж хузэфIэкI хуи-
лэжьу псэумэ, лъэпкъым и Iуэхур 
кIуэтэнущ, сыт и лъэныкъуэкIи зиужьы-
нущ; зэкъуэту, бжьыфIэу, насыпыфIэу 
мыкIуэдыжын гъащIэ ирихьэкIынущ. 
ХуэдвгъэщI хуэфащэ гулъытэ ди 
лъэпкъ лъапIэныгъэхэм!

АБРЭДЖ Элинэ,
дохутыр-ординатор.

Зэпеуэхэр

Гупсысэ куухэр къыщыгъэлъэгъуат Налшык дэт 20-нэ курыт еджапIэм 
щекIуэкIащ «ЛIыхъужьыгъэм и дерс». 
Абы ирагъэблэгъащ «Хэкум и хъума-
кIуэхэр» фондым и щIыналъэ къуда-
мэм и лэжьакIуэ Кульчиев Тамерланрэ 
дзэ Iуэху хэхам щыIа Тау Амиррэ. 

АМИР тепсэлъыхьащ къулыкъум пэ-
рыту зыхэта гъэунэхуныгъэхэмрэ хэку 
 лъагъуныгъэм лIыгъэ къызэрыпхилъ-
хьэм рэ, псэзэпылъхьэпIэм псэууэ укъи-
кIын папщIэ пхэлъын хуей щэнхэм. Ныб-
жьыщIэхэр яфIэгъэщIэгъуэну едэIуащ 
лIыхъужьым и хъыбархэм икIи упщIэхэр 
иратащ. Ахэр теухуат зэкъуэтыныгъэм, 
гущIэгъум, ныбжьэгъугъэм, хахуагъэм. 

Кульчиев Тамерлан жиIащ дзэ Iуэху 
 хэхам щыIэхэм, абы хэтахэм, зауэлIхэм я 
унагъуэхэм сэбэп яхуэхъун пап щIэ 
 лэжьыгъэшхуэ зэрырагъэкIуэкIыр, узын-
шагъэм кIэлъыгъэплъынми, егъэ   -       
джэ ны гъэми, лэжьыгъэ IэнатIэми, пси-
холог, юрист  къадэгъэIэпыкъунми ехьэ-
лIауэ. 

Курыт еджапIэм и лэжьакIуэхэм къыха-
гъэщащ я гъэсэнхэр лIыхъужьхэм Iуа-
гъэщIа нэужь я гупсысэм зэрызиужьыр, 
абы иужькIи зэрытепсэлъыхьыжыр. Ап-
хуэдэ зэIущIэхэм еджакIуэхэр ирагъэ-
гупсыс унагъуэм, Хэкум, ныбжьэгъугъэм 
я мыхьэнэм. 

ГЪУЭТ  Синэ.

«Нефтехимик» (Избер-
баш) - «Спартак-Налшык» 
(Налшык) - 2:0 (1:0). Мэ-
хъэчкъалэ. «Труд» стади-
он. Жэпуэгъуэм и 24-м. 
ЦIыху 500 еплъащ. 

Судьяхэр: Перепелков 
Александр (Мэзкуу къалэ), 
Киливник Алексей (Дон Iус 
Ростов), Марченкэ Никитэ 
(Мэзкуу область). 

«Нефтяник»: Ибраги-
мов, Курбанов, Исаев, Ака-
ев, Абдулмеджидов, Га-
джимурадов, Гамзатов 
(Абдуллаев, 77), Курбанов 
(Нурадинов, 89), Магоме-
дов, Керимов, Мирзабеков 
(Салихов, 82). 

«Спартак-Налшык»: Къу-
мыкъу, Гирзишев (Пекъу, 
89), КIэдыкIуей, Жабоев, 
Пириев, Тут (Гъубжокъуэ, 
70), Малкандуев (Хьэ шыр, 
53), ХьэцIыкIу, Шэрджэс 
(Балъкъыз, 70), Ибраги-
мов, Лысенкэ (ЛIуп, 70).

Топхэр дагъэкIащ: Ке-
римовым, 19 (1:0). Абдул-
меджидовым, 51 (2:0). 

Дагъуэ хуащIащ: Курба-
новым, Нурадиновым. 

УРЫСЕЙ Федерацэм 
футболымкIэ и етIуанэ 
лигэм и «Б» дивизионым и 
Япэ гупым щекIуэкI зэхьэ-
зэхуэм ипкъ иткIэ «Спар-
так-Налшык»-р щэбэт 
кIуам щыхьэщIащ Избер-
баш и «Нефтяник»-м деж. 
Мы гъэм накъыгъэм а ко-
мандитIыр щызэхуэзам ди 
щIалэхэр текIуауэ щытащ 
зэIущIэм и бжыгъэр 4:0-у, 
я деж щыIэжу. Иджы, япэ 
дищынщи, а бжыгъэ ды-
дэмкIэ хэгъэрейхэм я 
лъыр нобэ ямыщIэжами, 
къызэрыкIэрыху щымыIэу, 
2:0-у дыкъыхагъэщIэжащ.

Мыбдежым щыжыIэп-
хъэщ «Нефтяник»-р текIуэ-
ныгъэм нэхъ хуэныкъуэу 
зэрыщытар. Сыту жыпIэ-
мэ, мыгъэрей чемпиона-
тым щIимыдзэ щIыкIэ Да-
гъыстэным и топджэгухэм 
къалэн къыщащIат очкоуэ 
30 нэхърэ мынэхъ мащIэ 
яIэу лъэхъэнэр и кIэм на-
гъэсынуи, ар зрагъэхъу-
лIэным иджыри очкои 6 
хуэчэму екIуэлIахэт нобэ-
рей зэIущIэм. Ди яужькIэ 
«Нефтяник»-р зыдэджэгу-
ну «Ангушт»-м зэрытекIуэн 
Iэмалхэр иIэт, хьэщIапIэ 
щыIэу зэхуэзэну щытми. 

Ауэ, дауэ хъуми, нал-
шыкдэсхэм зэIущIэр нэхъ 
жыджэру ирагъэжьащ 
икIи хэгъэрейхэм я гъуэр 
къащтэфыну щытащ зэпе-
уэм и япэ Iыхьэм. Мызэ-
мытIэу «Нефтяник»-м и 
 гъуащхьэм телъэдащ Иб-
рагимовыр, Шэрджэсыр, 
КIэдыкIуейр, ХьэцIыкIур, 
ауэ Iуэхур и кIэм яхунэгъэ-
сакъым. 

Топыр нэхъыбэрэ зыIы-
гъа, Iэмал нэхъыбэ къы зэ-
зыгъэпэща налшыкдэсхэм 
я гъуэр япэу къащтэну ди 

Хэгъэрейхэр нэхъ хуэныкъуэт
    текIуэныгъэм

гущхьэ къэкIыртэкъым, 
 гъуащхьауэ Мирзабеков 
Саид ди лъэныкъуэмкIэ 
къихьа нэужь, ирикIуэу 
щыт ди щIалиплIым я зэ-
хуакум топыр къыдиты-
кIыу, Керимов Саид щри-
там, адрейр ди топджэ-
гухэм яIэщIэкIыу бжыгъэр 
къы щызэIуихам. Абы щы-
гъуэ 19-нэ дакъикъэр 
екIуэкIыу арат. 

Ди щIалэхэр апхуэдэ 
Iуэху къекIуэкIыкIэм игъэ-
дзыхакъым икIи нэхъ 
ерыщыжу «Нефтяник»-м 
ебгъэрыкIуэн щIадзащ. 
Губгъуэм и кум лъэщу 
зыщызыгъэбыда налшык-
дэсхэм я джэгукIэм шэч 
къытрыуигъэхьэртэкъым 
бжыгъэр икIэщIыпIэкIэ 
зэхуэдэ ящIыжыным. Ар-
щхьэкIэ, зэIущIэм и япэ 
Iыхьэр и кIэм нэсащ, а 
зэрыщытым хуэдэу. 

Загъэпсэхуу топджэгухэр 
губгъуэм къихьэжа нэу-
жьи, «Спартак-Налшык»-м 
топыр иубыдащ икIи ар 
куэдрэ хэгъэрейхэм ярита-
къым. Ауэ, ди жагъуэ зэры-
хъущи, ди командэм и 
 ебгъэрык I уэныгъэхэм 
ящыщ зым, «Нефтяник»-м 
и гъуащхьэхъумэм топыр 
ди щIалэм къыIэщIихри, я 
лъэныкъуэмкIэ щыту лъэ-
щу къеуащ ди дежкIэ. То-
пым зэ фIэкIа лъэмыIэсу 
Дагъыстэным и щIалэхэм 
ар ди гъуащхьэм къагъэ-
сащ. Мыбдежым Жабоев 
Исмэхьил топыр къыхуэ-
мыгъэувыIэу зыIэщIигъэ-
кIащ икIи и щIыбагъым 
къыдэта Абдулмеджидов 
Магомедрашид ар ирагъэ-
пхъуэтащ. Ди гъуащхьэм и 
закъуэу къыIухута щIалэм 
адэкIэ къыхуэнэжыр зы за-
къуэт - ди гъуэм блэмыу-
кIыныр арати - ар зригъэ-
хъулIащ 51-нэ дакъикъэм. 

АдэкIи ди командэм Iэ-
малхэр къызэригъэпэщащ 
«Нефтяник»-м и гъуэр 
 къищтэну, ауэ бжыгъэм 
зи мыхъуэжу зэIущIэр и 
кIэм нэсащ.

Зэхьэзэхуэр зэныкъуэ-

къу зэдауэ хэмыту дахэу 
зэрекIуэкIари гъэщIэ-
гъуэнщ. Судьям хэгъэрей-
хэм дагъуэ тIэу яхуищIащ, 
ахэри, зэрыжаIэу, Iэма-
лыншагъэкIэ. Ди щIалэхэм 
карточкэ кърагъэлъэгъуа-
къым. Мыр къыщIыхэз-
гъэщыр, мыгъэрей чемпи-
онатым «Нефтяник»-м и 
топджэгухэм нэхърэ нэхъ 
гурбиян хэткъым: карточкэ 
плъыжь ирагъэлъагъуурэ 
ахэр 12-рэ губгъуэм къра-
хуащ. АбыкIэ япэ увыпIэр 
яIыгъщ, налшыкдэсхэр 
ещанэщ. Ди щIалэхэр губ-
гъуэм 5 кърагъэкIащ. 
Пэжыр жыпIэми, нобэрей 
командитIыр «щIы зэбэ-
нын», «щIызэтIыркъын» 
щхьэу сыгъуэр мэщIащ. 
Мыдрейуэ, мы гъэм гурби-
яныгъэкIэ етIуанэри Да-
гъыстэным и «Динамо-2»-м 
и футболистхэрщ. Ахэр 
губгъуэм 7 кърагъэкIащ. 

Урысей Федерацэм фут-
болымкIэ и етIуанэ лигэм и 
«Б» дивизионым и Япэ 
гупым щекIуэкI зэхьэ зэ-
хуэм и зи чэзу джэгугъуэм 
кърикIуа бжыгъэ псоми 
щыгъуазэ фыхуэтщIынщ. 
Мис ахэр: «Астрахань» 
(Астрахань) - «Дружба» 
(Мейкъуапэ) - 2:3, «Заря» 
(Луганск) - «Рубин» (Ялтэ) 
- 0:1, «Победа» (Хасавюрт) 
- «Нарт» (Черкесск) - 2:1, 
«Ростов-2» (Дон Iус Рос-
тов) - «Кызылташ» (Бахъ-
шысэрей) - 2:1, «Чайка» - 
«Севастополь» (Севасто-
поль) - 1:4, «Динамо-2» 
(Мэхъэчкъалэ) - «Ангушт» 
(Назрань) - 0:0

Урысей Федерацэм фут-
болымкIэ и етIуанэ лигэм и 
«Б» дивизионым и Япэ 
гупым щекIуэкI зэхьэзэ-
хуэм и иужьрей джэгу-
гъуэр жэпуэгъуэм и 31-м 
зэхэтынущ. А махуэм 
«Спартак-На лшыкым» 
 къригъэблэгъэнущ Да-
гъыс тэным и къалащхьэ 
Мэхъэчкъалэ и «Дина-
мо-2» командэр. 

МЭРШЭН  Батыр.

Дунейпсо Адыгэ Хасэм Адыгэхэм я махуэм ирихьэлIэу 
иригъэкIуэкIа «Си лъэпкъым и хабзэмрэ щэнхабзэмрэ» 
республикэпсо зэпеуэм  кърикIуахэр къапщытэжри, 
текIуа хэр ягъэлъэпIащ. 

КЪЫДЭКIУЭТЕЙ щIэблэр ди адэжь хэм къытхуагъэна 
щIэиным ирипагэу, лъэпкъ щэнхабзэм и зыужьыныгъэр 
 къафIэIуэхуу, тхыдэр яхъумэу, бзэр яIурылъу къэгъэхъу-
ным, а лъапIэныгъэхэм пщIэ хуащIу егъэсэным, зэгу ры-
Iуэныгъэр ди лъахэм щытепщэу щытыным хуэунэтIа Iуэхур 
фокIадэм и 15-м щегъэжьауэ и 30 пщIондэ екIуэ кIащ. 

Зэпеуэм хэтащ анэдэлъхубзэмрэ х абзэмрэ хъумэным, зе-
гъэужьыным гууз-лыуз хузиIэ цIыхуи 100-м щIигъу. Сочине-
нэр адыгэбзэкIи урысыбзэкIи птхы хъунути, адыгэбзэкIэ зыт-
хар зэрынэхъыбэм ущымыгуфIыкIынкIэ Iэмал иIэтэкъым. 
Щхьэж и гупсысэхэр зэгъэкIуауэ къыщыIуэтауэ, пэжырыт-
хэм и хабзэхэм тету, купщIафIэу лэ жьыгъэ куэд хэтащ.

ДАХ-м и хэщIапIэм къагъэхьа лэжьыгъэхэм хэплъащ 
къэпщтакIуэхэр икIи нэхъыфIхэр къыхахащ. Къыхэгъэщып-
хъэщ Дунейпсо Адыгэ Хасэм адыгэхэм папщIэ къызэри-
гъэпэща зэхьэзэхуэм нэгъуэщI лъэпкъхэм къахэкIауэ ди 
республикэм исхэми хэтыну гупыж зэращIар. Мы Iуэхум 
хэлэжьыхьащ школакIуэхэри, студентхэри, IэщIагъэ зэ мы-
лIэужьыгъуэхэр зиIэ балигъхэри. 

КъэпщытакIуэхэм зэрыжаIамкIэ, япэ-етIуанэ увыпIэхэр 
бгуэшыну гугъут, сыт щхьэкIэ жыпIэмэ, лэжьыгъэхэм яхэтт 
цIыху балигъым и дуней еплъы кIэ, гупсысэ убзыхуари, ба-
лигъыпIэм имыува еджакIуэм и лъэпкъ зэхэ щIы кIыр 
здынэсыр дахэу къыщыгъэлъэ гъуари, пэщIэдзэ классхэм 
щIэс цIыкIу хэм я гумрэ я псэмрэ къабгъэдэкIыу ятха сочи-

ненэхэри. Абы ипкъ иткIэ, Iыхьищу зэщхьэщыхауэ къапщы-
тащ лэжьыгъэхэр: балигъхэм, класс нэхъыжьхэм щIэсхэм, 
пэщIэдзэ классхэм екIуалIэхэм. 

Псори зэхэту лэжьыгъэ 14-р нэхъыфIу къалъытэри, Ду-
нейпсо Адыгэ Хасэм и ЩIыхь тхылъхэмрэ саугъэтхэмрэ 
ахэр зи IэдакъэщIэкIхэм яритыжащ Сэхъурокъуэ Хьэутий. 
Апхуэдэу ягъэлъэпIахэм ящыщщ Налшык къалэ и 14-нэ 
прогимназием и еджакIуэ Бещто Умар, Ерокъуэ дэт курыт 
школым и еджакIуэ Шортэн Камиллэ, Къулъкъу жын Ипщэ 
дэт курыт еджапIэ №1-м и 11-нэ классым щIэс Борэн Руса-
линэ, Курп Ипщэм дэт школым и 8-нэ классым щIэс Камба-
гировэ Амилие, Нарткъалэ и лицей №1-м и 6-нэ классым и 
еджакIуэ Къуэкъуей Иланэ, Налшык къалэ дэт 11-нэ шко-
лым и 9-нэ классым щIэс Къудей Алинэ, Налшык къалэ и 
прогимназие №66-м и япэ классым кIуэ КIуж Линэ, Нал-
шык къалэ и прогимназие №66-м и япэ классым кIуэ Къу-
щхьэбий Лие, Зеи къуэ дэт курыт школ №1-м и 4-нэ классым 
щIэс Лосэн Инал, Красноармейскэ къуажэм дэт курыт шко-
лым и 6-нэ классым щеджэ Ансыкъуэ Саидэ, Алътуд дэт 
курыт еджапIэ №2-м и 11-нэ классым щIэс Мэзло Даринэ, 
Къэщкъэтау курыт школым и 8-нэ классым щеджэ Чочаев 
Ислъам, дохутыр-ординатор Абрэдж Элинэ, Налшык къалэ 
и гимназие №1-м и унафэщIым гъэсэныгъэмрэ сабий 
жылагъуэ зэгухьэныгъэхэм ядэлэжьэнымкIэ и чэнджэ-
щэгъу Шэт Миланэ сымэ. 

Мыбыхэм я IэдакъэщIэкIхэм ящыщ дэтхэнэри купщIэ, 
акъыл хэлъу тхащ, ауэ нэхъыжьхэмрэ нэхъыщIэхэмрэ я ду-
ней еплъыкIэр къридгъэлъагъуэу, адыгэбзэкIэ тха сочине-
нэхэм ящыщ зыбжанэ фи пащхьэ идолъхьэ. 

ДАРИЙ Дахэнур. 


